
პრემიერ-მინისტრის ბრიფინგი და გამოხმაურება
 პრემიერი  ეკონომიკურ ზრდაზე

 პრემიერ-მინისტრმა მამუკა ბახტაძემ მთავრობის სხდომის წინ ბრიფინგი გამართა. პრემიერმა რამდენიმე საკითხზე ისაუბრა, მათ შორის გამოეხმაურა საქ.სტატის მონაცემებს, რომლის მიხედვითაც ქვეყნის ეკონომიკურმა ზრდამ  მაისის თვეში 7,5%-ს მიაღწია. მამუკა ბახტაძის განცხადებებს მედიაში გამოხმაურება მოჰყვა.
მამუკა ბახტაძე: საქ.სტატმა გამოაქვეყნა ახალი მონაცემები და  საქართველოს ეკონომიკურმა ზრდამ მაისში მიაღწია 7.5%-ს. ასეთი მაჩვენებელი არის იმის ნათელი დადასტურება, რომ მთავრობა ატარებს სწორ ეკონომიკურ პოლიტიკას. ეს არის იმის დადასტურება, რომ ის რეფორმები, რომელიც ჩვენ განვახორციელეთ და დავაანონსეთ, ქმნის ისეთ  გარემოს, სადაც ეკონომიკური  ზრდის ტემპები იქნება აუცილებლად დაჩქარებული.

გიორგი ჩერქეზიშვილი: ეს ზრდა და მაჩვენებელი განპირობებული იყო საერთაშორისო ვაჭრობის გაზრდით და  იცით, რომ მაისის თვეში დაგვიფიქსირდა  50 %-იანი ზრდა  დაფიქსირდა ექსპორტის მიმართულებით, ასევე 25%-მდე დაფიქსირდა იმპორტის მიმართულებით. გარდა ამისა,  ძალიან მნიშვნელოვანი იყო ის  ინიციატივები, რომლებიც განხორციელდა დღგ-სთან  მიმართებით და ამან  დამატებითი სტიმული მისცა ზრდის ტემპის დაჩქარებას. ასევე, ტურიზმიდან შემოსვლები იყო საკმაოდ დიდი. 

რომან კაკულია: ეკონომიკური ზრდის მთავარი მამოძრავებელი გახლავთ ეკონომიკური აქტივობა, რომელიც დადებითია და სავალუტო ფონდის შეფასება ჩვენი ქვეყნისთვის მნიშვნელოვანია, თუმცა ეს თავისთავად არ ნიშნავს იმას, რომ მთავარი გამოწვევა, რომელიც ჩვენ ინკლუზიური ზრდის აუცილებლობაში ვთქვით, დაძლეულია. ეს ნიშნავს, რომ განვითარების მექანიზმები მუშაობს, მუშაობს წარმატებით, მაგრამ ის დოვლათი, რომელიც იქმნება ცხადია და მისი გადანაწილების პრინციპები, რომელიც ქვეყანაში არის, დახვეწას საჭიროებს და ახალი  ინსტრუმენტების შემოღებას, რომელის არის კიდევაც ახალი პრემიერ-მინისტრის ხედვაში ასახული. 

რომან გოცირიძე: დღევანდელი განცხადებებს იმასთან დაკავშირებით, რომ საქართველოში არის თურმე მაღალი ეკონომიკური ზრდა და ეს არის საამაყო, აქვს ორი წინააღმდეგობრივი მხარე, ერთი ის, რომ, გამოვლინდა რეალური მიზეზი მთავრობის გადადგომისა და ეს არის კონფლიქტი ივანიშვილსა და კვირიკაშვილს შორის და არა ის, რასაც ამბობდნენ, თითქოს დაბალი ეკონომიკური ზრდისა და სიღარიბის გამო მოხდა მთავრობის შეცვლა. 

ფრანსუა პეშო: ინკლუზიური ამოცანები შემდგომში მდგომარეობს, საჭიროა, სამუშაო ადგილების შექმნა. ეს არის სიღარიბის შემცირების საუკეთესო და საიმედო გზა. მთავრობის პოლიტიკით, რომელსაც მხარს საერთაშორისო სავალუტო ფონდი უჭერს, მჯერა, რომ ინკლუზიური ამოცანები განხორცილდება მათ შორის განათლების სფეროსა და საპენსიო სისტემის რეფორმების გზით. 

პრემიერი მცირე მთავრობის კონცეფციაზე

 პრემიერ-მინისტრმა გამართულ ბრიფინგზე ისაუბრა მცირე მთავრობის კონცეფციაზეც და კიდევ ერთხელ აღნიშნა, რომ სამთავრობო ხარჯების შემცირება ქვეყანას დამატებით თანხებს გამოუთავისუფლებს.
ტელემედიამ მცირე მთავრობის თემასთან დაკავშირებით  კადრების შემცირების საკითხი დასვა.  რუსთავი2-ის თანახმად, აღნიშნულ საკითხზე  მინისტრებმა „მეტნაკლებად“ ურთიერთსაწინააღმდეგო განცხადებები გააკეთეს.
მამუკა ბახტაძე: მათემატიკა არ არის ის საგანი, რაზეც უნდა იყოს დისკუსია. მესმის, რომ პოლიტიკაში ხშირად გვეუბნებიან, რომ ორჯერ ორი ოთხი არ არის. ჩვენ ვამბობთ, რომ სახელმწიფოს ზომა დღევანდელ დღესთან შედარებით, მთლიან ეკონომიკაში ის შემცირდება და ის ჩამოვა დღეს არსებული ნიშნულიდან 3.9%-ზე.  რა თქმა უნდა, ეს გულისხმობს, მათ შორის ადმინისტრაციული და ე. წ. ზედნადები ხარჯების შემცირებასაც, მაგრამ ზოგადად მთავარი მოტივი ამ ყველაფრის არის ის, რომ ეკონომიკას და გადასახადის გადამხდელებს უჯდებოდეთ ნაკლები სახელმწიფო ბიუროკრატიის შენახვა. მე ვფიქრობ, რომ 3.9 % შემთხვევაში გამართული მმართველობითი ორგანოების შემთხვევაში ეს იქნება საკმარისი დაფინანსება, რომ სახელმწიფომ გააუმჯობესოს ის სერვისები, რასაც ვაწვდით ჩვენს მოსახლეობას, 

...გააუმჯობესოს ოპერატიულობის ხარისხი და რაც მთავარია, გააუმჯობესოს გადაწყვეტილების მიღების  ხარისხი და ვადები, როდესაც ხდება ამ გადაწყვეტილების დანერგვა დ  იმპლემენტაცია. ეს არის  ჩვენი პოზიცია. კიდევ ერთხელ მინდა, შეგახსენოთ, რომ  თუ ჩვენ 3.9% ავიღებთ ორიენტირად და ბიუჯეტები ასე დაიგეგმება, ჩვენ შევძლებთ ორი წლის განმავლობაში 200 -დან 250  მილიონ ლარამდე გამოთავისუფლებას სხვადასხვა სოციალური პროგრამისთვის. 

ნიკოლოზ გაგუა : ძალიან მნიშვნელოვანია, ოპონენტებმა გაათვითცნობიერონ, რომ მცირე მთავრობის კონცეფცია და ხალხის გაშვება, ეს ერთმანეთთან დაკავშირებული ცნებები არ არის. ეს ეკონომიკის ელემენტარულმა მცოდნემ უნდა იცოდეს. ამიტომ, ჩვენთვის საკმაოდ ხშირ შემთხვევაში, გაუგებარია, რატომ ხდება ამ ორი ცნების დაკავშირება. როდესაც ჩვენ მცირე მთავრობაზე ვსაუბრობთ, ჩვენ ვსაუბრობთ უფრო ეფექტურ მთავრობაზე. მცირე მთავრობის კონცეფცია არანაირად არ გულისხმობს ვინმეს სახლში გაშვებას, ძალიან სამწუხაროა, რომ ასეთი აღრევა ხდება. უფრო მეტიც, მცირე მთავრობის კონცეფცია, მათ შორის, ეყრდნობა პრინციპს, რომ საჯარო მოხელე უნდა იყოს დაფასებული.

დავით სერგეენკო: სამინისტროში არის გარკვეული ფუნქციების განმახორციელებელი ერთეულები, დეპარტამენტები, სამმართველოები და ა. შ. და არის ზოგადი ფუნქციების განმახორციელებელი, როგორიც არის ძირითადად ადმინისტრაციული სამსახურები. როდესაც ფუნქციები გაერთიანდება კონკრეტული ფუნქციის განმახორციელებელი დეპარტამენტი ან უცვლელად ან მცირე ცვლილებით გადმოვა. რაც შეეხება ზოგადი ფუნქციის, ადმინისტრაციული, ფინანსური, შესყიდვები, აქ მინიმუმ, მათი ხელმძღვანელების დუბლირება აღარ მოხდება ანუ ერთ სამინისტროს ორი კადრების განყოფილების უფროსი არ სჭირდება, ორი მთავარი ეკონომისტი არ სჭირდება, ეს იქნება ერთეული შემცირებები.

ლევან დავითაშვილი: მცირე მთავრობის შემთხვევაში პირდაპირ მექანიკური გაერთიანება არ იგულისხმება, იგულისხმება ეფექტიანობის ზრდა და გადაწყვეტილებების უფრო სწრაფად, მოკლე დროში განხორციელება და მომხმარებლებამდე, მათ შორის, სახელმწიფო სერვისების მიტანა. ამავე დროს, მცირე მთავრობა და სახელმწიფო ხარჯები განისაზღვრება მთლიან შიდა პროდუქტში წილით და არა აბსოლუტურ მაჩვენებლებში.

ზურაბ მელიქიშვილი: იტყუებიან, როდესაც საუბრობენ თითქოს რაღაც მთავრობის შემცირებაზე. მთავრობის შემცირება ნიშნავს ბიუროკრატიის შემცირებას. დღეს ძალიან ბევრი უსაქმური, მათი ნათესავი და აქტივისტი დაკავებული არის სხვადასხვა თანამდებობაზე. გაბერილი არის შტატები და ეს ყველაფერი მიდის ისევ და ისევ ხარჯები ბიუჯეტიდან.

ზურაბ ჭიაბერაშვილი: ჩვენ ვხედავთ რესურსს, რომ წელსვე შეიძლება პენსიის 50 ლარით გაზრდა და დაახლოებით მილიარდამდეა ის თანხა, რაც შესაძლებელია ბიუჯეტში გამონახული იქნას იმისათვის, რომ ერთი მხრის, სოციალური ხარჯისკენ მიემართოს, როგორიც არის პენსიის ზრდა და მეორე მხრივ გადასახადები იქნას დაწეული.

არჩილ თალაკვაძე: ეს არის ოპტიმიზაცია იმისათვის, რაც პრემიერ -მინისტრმა თქვა, რომ მშპ-სთან მიმართებაში ბიუროკრატიის დანახარჯი შემცირდეს 4 %-ზე ქვევით, როგორც არის დასავლეთ ევროპის არაერთ ქვეყანაში. ეს ჩვენ საშუალებას მოგვცემს, რომ აღარ გავზარდოთ სამთავრობო  ხარჯები. გამოთავისუფლებული თანხა გამოვიყენოთ სოციალური და სხვა საზოგადოებრივი ინტერესებისთვის.

პრემიერი საგადასახადო დავალიანების ჩამოწერაზე
ბრიფინგზე  მამუკა ბახტაძემ მედიას რამდენიმე ინიციატივა წარუდგინა. მთავრობის მეთაურის თქმით, კომპანიებს, რომლებმაც მუშაობა შეაჩერეს 2011-2012 წლებში დარიცხული საგადასახადო დავალიანების გამო, დავალიანება ჩამოეწერებათ.

მამუკა ბახტაძე: იქიდან გამომდინარე, რომ  ჩვენ შეგვენარჩუნებინა სისტემური მიდგომა, ჩვენ მივიღეთ გადაწყვეტილება და ინიციატივა გულისხმობს ჩამოწერას საგადასახადო დავალიანების 2013 წლის 1 იანვრის მდგომარეობით იმ კომპანიებისთვის, რომლებიც იძულებულნი იყვნენ შეეჩერებინათ თავიანთი კომერციული საქმიანობა საგადასახადო დავალიანების გამო. ჩვენ არ გვაქვს იმის ფუფუნება, რომ ეკონომიკაში გვქონდეს გამოუყენებელი აქტივები და  შესაძლებლობები. ჩვენ ვფიქრობთ, რომ აღნიშნული  ნაბიჯი ხელს შეუწყობს იმას, რომ  ახალი სიცოცხლე შეიძინონ ამ კომპანიებმა.  

ნიკოლოზ გაგუა: ეს არის დაახლოებით 30 000 კომპანია. ძალიან დიდი რაოდენობის კომპანიებია. ჯამურად, ჩამოეწერებათ დაახლოებით 550 მლნ ლარის დავალიანება. ეს არის ის დავალიანება, რომელიც წარმოიშვა 2011 - 2012 წლებში, ანუ იმ  პერიოდში და  შესაბამისად,  ხშირ შემთხვევაში აღნიშნული დავალიანება ამ კომპანიების გაჩერების მიზეზი იყო. 

ზვიად ძიძიგური:  კომპანიები, რომლებიც დღეს დავალიანების მქონენი არიან და აქედან გამომდინარე, ბიზნეს-აქტივობებში მონაწილეობას ვერ იღებენ, ამ კომპანიებიდან ვალის ამოღების პერსპექტივა მაინც ძალიან დაბალია, მაგრამ ვალის ჩამოწერის შემთხვევაში, მათი გაცოცხლების პერსპექტივა არსებობს. ამიტომ ამ ინიციატივას ძალიან დიდი მნიშვნელობა აქვს და ამ ინიციატივის შედეგად ამუშავებული ყველა საწარმო იქნება ეკონომიკური ზრდის მაჩვენებლის გაუმჯობესების მიმართულებით.

პაატა კვიჟინაძე: არიან ადამიანები, რომლებიც გახსოვთ,  იმ პერიოდში როგორ ხდებოდა საგადასახადო  შესვლა და შემოწმება და ეს კომპანიები არიან, რომლებიც წლები უფუნქციოდ არის და ხოლო ხელმძღვანელები და მფლობელები იმის გამო, რომ დავალიანებაა, გამოთიშულნი არიან ცხოვრებისგან, მათ არი შეუძიათ, მანქანა იყიდონ, ბინა, მითუმეტეს  ეკონომიკური საქმიანობა, რადგან იქვე ეს ყველაფერი ვალში წავა, ამიტომ დიდი მნიშვნელობას აქვს ხალხისთვის ამ თანხის ჩამოწერას. საუბარია იმაზე, ვისაც მოძრაობა არ ჰქონია, ანუ გაყინული ფირმები.
ზურა ჭიაბერაშვილი: ეს დიდი ხანია, გასაკეთებელი იყო, მაგრამ, როგორც ყველა ჩვენს ინიციატივას, ქართული ოცნებების მთავრობა ან ყველაფერს აკეთებს ძალიან დაგვიანებით, ან ფრაგმენტულად, რომელსაც არსებითი ზეგავლენა შემდეგ, განსაკუთრებით, მცირე და საშუალო ბიზნესზე არ აქვს. ამნისტია გასაკეთებელია, ისევე, როგორც აუცილებელია გადასახადების დაწევა. 

ირაკლი ლექვინაძე: მსგვასი ტიპის ამნისტია ყოველთვის იწვევს იმას, რომ კომპანიები, განსაკუთრებით, მცირე და საშუალო ზომის კომპანიები, ვისაც მსგავსი ტიპის პრობლემები აქვთ და არიან გაჩერებულები, მათზე ყოველთვის მოქმედებს პოზიტიურად, იწვევს მათ გააქტიურებას და აღნიშნული რესურსი, რომელიც მათ უნდა გადაეხადათ ვალდებულების სახით სახელმწიფოს წინაშე, ხდება ამ რესურსის მობილიზება, როგორც რეინვესტირებისთვის, ასევე, გარკვეული პროექტების განვითარებისთვის. 

პრემიერი სამთავრობო ავტო-პარკზე
 მამუკა ბახტაძემ სამთავრობო  ავტო-პარკთან დაკავშირებულ ახალ მიდგომებზეც ისაუბრა და  აღნიშნა, რომ   მთავრობის მომდევნო სხდომაზე კონკრეტულ წინადადებებს წარადგენს.

მამუკა ბახტაძე: შემდეგ მთავრობის სხდომაზე მე აუცილებლად წარმოვადგენ ახალ ინიციატივას, რომელიც, რა თქმა უნდა, მხოლოდ ჯიპებს არ შეეხება. ეს შეეხება ზოგადად, მთელ ავტო-პარკს, განსაკუთრებით ე. წ. პერსონალურ მანქანებს და ბუნებრივია ის სიტუაცია რაც ამ მხრივ, ზოგიერთ სახელმწიფო ორგანიზაციაში არსებობს, არის სრულიად მიუღებელი, კატეგორიულად მიუღებელი, აქედან  გამომდინარე, ჩვენ გვექნება ახალი ინიციატივა, რომელიც დამუშავებულია და შემდეგ მთავრობის სხდომაზე წარმოვადგენთ, რომელიც, ზოგადად ეხება ავტო-პარკს,  ნებისმიერი მანქანის ჩათვლით, განსაკუთრებით ე. წ. პერსონალურ ავტომობილებს. 

დავით სერგეენკო:  მე-6 წელია, რაც მე ვმსახურობ ჯანდაცვის მინისტრად, არც  ერთი ავტომობილი არ ყოფილა შეძენილი სამინისტროში სამსახურეობრივი მოხმარებისთვის. ამის საპირწონედ შეძენილი იქნა  250 სპეც.მოხმარების რეანომობილები და სასწრაფო დახმარების მანქანები. ანუ 6 წელი გვაქვს ის ავტოპარკი, რაც გვქონდა. არც ერთი  მანქანა არ განახლებულა. 

ლევან დავითაშვილი: გარკვეული გაუმჯობესებები სახელმწიფო ავტოპარკის შესყიდვებთან დაკავშირებით ჩვენ ქართული ოცნების მთავრობამ  გააკეთა, თუმცა, ძალიან მნიშვნელოვანია, რომ ეს ურთულესი საკითხი ერთიან სისტემაში იყოს მოქცეული და უფრო მკაფიოდ იყოს დარეგულირებული. ზუსტად ამაზე საუბრობს პრემიერი და უფრო დეტალურ ინფორმაციას მომავალი კვირის განმავლობაში მოგაწვდით. 

კობა ნარჩემაშვილი: მიდგომა იმდაგვარი, რომ საჯარო მოხელეებს მანქანები არ უნდა ჰყავდეთ, ჩემი აზრით, არასწორია იმიტომ, რომ კარგი მმართველობა თუ გვინდა, კარგ მმართველობას რაღაც შესაბამისი ატრიბუტები სჭირდება. მშრალი ციფრების მოყვანა, რომ რამდენიმე ათასია, ეს ჩემი აზრით, ვერ გამოდგება არგუმენტად იმის გამო, რომ ამ მანქანების უმრავლესობა ფუნქციონირებს შინაგან საქმეთა, ფინანსთა, თავდაცვის და გარემოს დაცვის სამინისტროებში, სადაც მანქანები კატასტროფულად არ ჰყოფნით. თუ ვინმეში გაღიზიანებს იწვევს, შავი მანქანის დემონიზირება ხდება, შეიძლება ფერი შეიცვალოს და ისეთ ფერზე გადავიდეთ, რომელიც ადამიანებს არ აღიზიანებთ. მანქანები არ უნდა იყოს ზღვარგადასული ფუფუნების საგანი.

ზვიად ძიძიგური: მივესალმები, რა თქმა უნდა, პრემიერის გადაწყვეტილებას, პერსონალურ ავტომანქანებთან დაკავშირებით. რაც უფრო თავმდაბლურად იქნება მომსახურება მანქანებით ან საჭირო აუცილებლობებით სამინისტროების, პარლამენტის თუ სხვა ოფიციალური დაწესებულების მიმართ, ეს უფრო მეტად შეუწყობს ხალხსა და მთავრობას შორის უფრო მეტ ჰარმონიულ ურთიერთობას. 

ნუკრი  ქანთარია: მინისტრები ვერ გადავლენ მოტოროლებზე, მაგრამ გარკვეულწილად, ცოტა უნდა თანხა დაზოგონ და არ არის საჭირო 100 ათასიანი მანქანებით სიარული. ველოსიპედები შეიძლება, მაგრამ რახან ჩვენ მთაგორიანი ადგილი გვაქვს, ამდენად გაძნელდება ველოსიპედები, ყველას არ აქვს ძალა, რომ აღმართებში მიაწვეს და თუ ამომრჩეველიც დაეხმარება ამ მიწოლაში, მაშინ შეიძლება ეს მსჯელობის საგანი გახდეს.

...ეს მე მგონი არ არის მნიშვნელოვანი. მთავარია, რა ხარჯებია ამ მანქანებში და რამდენად იტანს ამას და უნდა აიტანოს სახელმწიფომ. მე არ ვიცი, რამდენი გადაიხადა ბატონმა მამუკამ მაშინ, ფინანსთა მინისტრობის დროს, ალბათ, აუდიტი გაარკვევს, მაგრამ არ იყო ის პრემიერი, ახლა პრემიერია და სხვა თვალით უყურებს, ალბათ. უნდა დაზოგონ თანხა და მართლაც არ არის საჭირო 100000-იანი მანქანებით სიარული.

პრემიერი საგამოცდო ცენტრებში კონდიციონერების  საკითხზე
 ბრიფინგზე  პრემიერს კითხვა დაუსვეს მოახლოებულ ეროვნულ გამოცდებთან დაკავშირებითაც, კერძოდ, მედია დაინტერესდა  საგამოცდო ცენტრების კონდიცირების საკითხით. მამუკა ბახტაძემ აღნიშნა, რომ  მისი აზრით, საკითხის დაგეგმვა უკეთესადაც შეიძლებოდა. „ქრონიკის“ თანახმად, პრობლემის უმოკლეს ვადებში მოგვარება პრემიერ-მინისტრის ამ განცხადების შემდეგ გახდა შესაძლებელი.  მსგავსი დასკვნა გაკეთდა „კურიერის“ ეთერშიც, რუსთავი2-ის მიხედვით, „მაღალი ტემპერატურის გამო კონდიციონერების აუცილებლობა უწყებამ მხოლოდ მას შემდეგ დაინახა, რაც  პრემიერ-მინისტრისგან შენიშვნა მიიღო“.

განათლების უწყებაში გადაწყდა, რომ ყველა საგამოცდო ცენტრი შესაბამისი გამაგრილებელი სისტემით ეტაპობრივად აღიჭურვება. ამასთანავე, 2 და 3 ივლისს მოსალოდნელი განსაკუთრებით ცხელი დღეების გამო  ერთიანი ეროვნული გამოცდების განრიგი შეიცვალა.

მამუკა ბახტაძე: ეს გარემოება არის ძალიან ცუდი, მე ასე შევაფასებდი და დღეს ჩვენ მთავრობის სხდომაზე ამ საკითხზე აუცილებლად ვისაუბრებთ, როგორ შეიძლება ეს უმოკლეს ვადებში მოგვარდეს, მაგრამ, რა თქმა უნდა, ეს იყო საკითხი, რომლის დაგეგმვაც ალბათ, უკეთ შეიძლებოდა. მე  გავერკვევი დეტალებში , თუ რატომ დადგა ასეთი გარემოება, რომელიც არის ძალიან ცუდი. 

თეიმურაზ მურღულია: რადგან მომდევნო რამდენიმე დღის მანძილზე გარემოს ეროვნული სააგენტოს ინფორმაციით, შესაძლებელია გვქონდეს საშუალო სტატისტიკურზე მაღალი ტემპერატურები, გამოცდების დიდი ნაწილი გადავიდა დღის პირველ ნახევარში, შესაბამისად აუცილებელია ყველა აბიტურიენტმა, როგორც ჩვენი სამინისტროს ვებ გვერდზე, ასევე გამოცდების ეროვნული ცენტრის ვებ გვერდზე დააზუსტოს გამოცდებზე გამოცხადების დრო.

მაია მიმინოშვილი:  გარეუბნების სკოლებში გაცილებით უფრო  გამწვანებულია და ეს ძალიან მნიშვნელოვანია ზაფხულის პერიოდში. რაც შეეხება კონდიცირების სისტემას, თქვენ ალბათ, იცით, რომ ეს მინისტრის პირადი ინიციატივა იყო, კონდიცირების სისტემა შემოეღო ყველა საგამოცდო ცენტრში, მაგრამ პილოტირების რეჟიმში ეს წელს დაიწყო რუსთავის საგამოცდო ცენტრიდან, იმიტომ, რომ რუსთავის საგამოცდო ცენტი არის ყველაზე ცხელი.

შარშან გვახსოვს, ამ კონდიცირების არ ქონის გამო შეიქმნა პრობლემები, შეუძლოდ გახდნენ ბავშვები.  კალმები გამოვიდა მწყობრიდან და შარშანაც იყო ერთგვარი დაპირებები განათლების სამინისტროსგან, რომ მომავალი წლისთვის მოგვარდებოდა ეს პრობლემა. 
წელს დაიწყო, ერთ სკოლაში დამონტაჟდა ეს ყველაფერი.   ყველა საგამოცდო ცენტრში ეს ნამდვილად არ არის მარტივი გასაკეთებელი. პრობლემას არავინ უარყოფს.  ეს იყო განათლების წინა მინისტრის  ინიციატივა, რომელმაც ეს დაპირება ნამდვილად დადო და ბუნებრივია, ჩვენ ვიქნებოდი ბედნიერები, ეს ნამდვილად ასე რომ მომხდარიყო. 

... ის აბიტურიენტები, რომლებიც აბარებდნენ პირველ ნაკადში 2 ივლისს და 3 ივლისს, მათ მოუწევთ ჩაბარება ზუსტად  იმავე დროს, იმავე პერიოდში. რაც შეეხება მეორე ნაკადში განაწილებულ აბიტურიენტებს. 2 ივლისს მეორე ნაკადში განაწილებული აბიტურიენტები ჩააბარებენ გამოცდას 4 ივლისს დილის ნაკადში. ანუ 9 საათზე დაიწყება გამოცდა და შესაბამისად, 8 საათზე იქნება რეგისტრაცია. რაც შეეხება 3 ივლისს მეორე ნაკადში განაწილებულ აბიტურიენტებს, მათ მოუწვეთ ქართული ენისა და ლიტერატურის ჩაბარება უკვე 5 ივლისს.

ორშაბათიდან ვიწყებთ აღჭურვას. ეს არ ნიშნავს, ჩვენ იცით, რომ 800 ერთეული გამოცდის ოთახი გვაქვს, ე.წ სექტორი. ეს არ ნიშნავს, რომ ჩვენ შეიძლება 800-ვე დაუყოვნებლივ აღვჭურვოთ, მაგრამ ჯერ ერთი გამოცდების პერიოდში პერმანენტული იქნება ეს პროცესი და რაც მთავარია, ეს არ შეეხება მარტო უშუალოდ კონდიცირებას, ყველა სხვა დამხმარე მეთოდი იქნება გამოყენებული იმისთვის, რომ კომფორტული იყოს გამოცდების ჩაბარება.

საერთაშორისო სავალუტო ფონდის  ანგარიში საქართველოს შესახებ

საერთაშორისო სავალუტო  ფონდმა საქართველოსთვის 42მლნ $-ზე მეტის გამოყოფის გადაწყვეტილების მიღების შემდეგ 2018 წლის კონსულტაცია დაასრულა. გამოქვეყნებული ანგარიშის თანახმად, გლობალური კრიზისის ფონზე საქართველოში პოზიტიური მაკროეკონომიკური ვითარება იყო. ორგანიზაციის შეფასებით, ეკონომიკური პოლიტიკის ჩარჩო გაძლიერდა, ინფლაცია შეიზღუდა, ხოლო ფისკალური დეფიციტი კარგად იმართებოდა. სავალუტო ფონდის შეფასებით, საქართველოს ეკონომიკური ზრდის ტემპი გაიზარდა და ქვეყნის საგარეო ეკონომიკური პოზიცია გაძლიერდა. ეს გზავნილებია საერთაშორისო სავალუტო ფონდის ანგარიშიდან.

კობა გვენეტაძე: საქართველოს ეროვნული ბანკის მონეტარული პოლიტიკა სრულად პასუხობს მიმდინარე გამოწვევებს. საერთაშორისო სავალუტო ფონდი მიიჩნევს, რომ გატარებული მონეტარული პოლიტიკა არსებული მდგომარეობის შესაფერისია. საქართველოს ეკონომიკის ერთ-ერთ გამოწვევად კვლავ დოლარიზაციის მაღალი დონე რჩება. დოლარიზაცია ზრდის ქვეყნის მოწყვლადობას საგარეო რისკების მიმართ და აფერხებს მონეტარული პოლიტიკის ეფექტიანობას. საერთაშორისო სავალუტო ფონდის ანგარიშში განსაკუთრებული ყურადღება ეთმობა ეროვნული ბანკის პასუხისმგებლიანი დაკრედიტების ჩარჩოს შემოღებას. ფონდი სრულად იზიარებს ეროვნული ბანკის პოზიციას, რომ ამ ჩარჩოს ფარგლებში შემოღებული პრუდენციული ღონისძიებები შეამცირებს შინამეურნეობების მზარდ საკრედიტო დავალიანებასთან დაკავშირებულ რისკებს. 

ფრანსუა პეშო: საქართველომ შესამჩნევ პროგრესს მიაღწია რეფორმების გატარებით და საერთაშორისო სავალუტო ფონდის მხარდაჭერით. პირველ რიგში, უნდა აღინიშნოს მოსალოდნელზე უფრო მეტი ეკონომიკური ზრდა. ინფლაცია სწრაფად შემცირდა 2018 წელს, გაიზარდა ინვესტიციები, შემცირდა ფისკალური დეფიციტი და პარალელურად, გაიზარდა შემოსავლები. სტაბილური რჩება საბანკო სექტორი, გაუმჯობესდა საბანკო სექტორის რეგულაციები, მონიტორინგი და ფინანსური უსაფრთხოება. ეს ყველაფერი დადებითი სიგნალია უცხოელი ინვესტორებისთვის. საქართველოს ეძლევა მეტად ინკლუზიური ეკონომიკის განვითარების შესაძლებლობა, რაც მოიცავს განათლების სისტემის რეფორმირებასაც.

ნიკოლოზ გაგუა: აღნიშნულ დოკუმენტში კიდევ ერთხელ ნათლად ჩანს, რომ საერთაშორისო სავალუტო ფონდი იზიარებს და მხარს უჭერს საქართველოს ეკონომიკურ და სტრუქტურულ რეფორმებს, რომლებიც მიზნად ისახავს მაკროეკონომიკური სტაბილურობის შენარჩუნებას, ეკონომიკურ რეფორმებს, რომლებიც მიმართულია ეკონომიკური ზრდის ხელშეწყობისკენ, სადაც კერძო სექტორს ექნება ზრდაში მნიშვნელოვანი წარმმართველი როლი. 

მამუკა ბახტაძე: მინდა, ყველა დაინტერესებულ პირს მოვუწოდო, რომ გაეცნოს ამ დასკვნას, რადგან აქ არის ნათლად ასახული ის გამოწვევები, რაც დგას ჩვენი ეკონომიკის წინაშე. ამავე დროს არის ნათლად ასახული, რომ ის რეფორმები, რასაც ჩვენ ვახორცილებთ, არის სრულ თანხვედრაში იმ გამოწვევებთან, რაც დღეს არის ჩვენი ეკონომიკის წინაშე. 

ზურა ჭიაბერაშვილი: ქართული ოცნების პირობებში იმდენად დაბალი იყო ეკონომიკური აქტივობა ამ წლების განმავლობაში, რომ მცირედი წინსვლაც კი შეიძლება ვიღაცებისთვის იწვევდეს მოწონებას, მაგრამ კარგად უნდა გავაცნობიეროთ, რომ ჩვენი მოსახლეობა არის ძალიან დიდ სიღარიბეში, სიღარიბე გაიზარდა. 

ირაკლი კოვზანაძე: განცხადება ადასტურებს, რომ 3-წლიანი პროგრამა წარმატებით მიმდინარეობს, გამოყოფილი არის, დაახლოებით, 42მლნ $-ზე მეტი, რითაც შეივსება ეროვნული ბანკის რეზერვები, მიუახლოვდება საერთაშორისო სტანდარტებს.

საერთაშორისო სავალუტო ფონდის განმარტებით, იმისთვის, რომ საშუალოვადიან პერიოდში კერძო სექტორი ეკონომიკური ზრდის მამოძრავებელი ძალა გახდეს, სტრუქტურული რეფორმების გატარება უნდა აჩქარდეს. ფონდის შეფასებით, ინკლუზიური ზრდის წინაპირობა სწორედ რეფორმების დაჩქარება, ინფრასტრუქტურული ინვესტიციების ზრდა, განათლებისა და კონკურენტუნარიანობის გაუმჯობესებაა. 
გატაცებული ქართველი მესაზღვრეები გაათავისუფლეს
 რუსეთის სასაზღვრო სამსახურის წარმომადგენლებმა გაათავისუფლეს საქართველოს სასაზღვრო პოლიციის დეპარტამენტის 2 თანამშრომელი კობა მაჭარაშვილი და გიორგი კერესელიძე. შსს-ს განცხადებით,  უწყების „აქტიური მუშაობის და მხარეებს შორის მიღწეული შეთანხმების შედეგად, ქართველი მესაზღვრეების გათავისუფლება უმოკლეს ვადაში მოხდა“ და „შინაგან საქმეთა სამინისტროს სასაზღვრო პოლიციას 2 მესაზღვრე რუსეთის ფედერაციის სასაზღვრო სამსახურის წარმომადგენლებმა  29 ივნისს, 12 საათზე გადმოსცეს.“
 მესაზღვრეები ლაგოდეხში სასაზღვრო პოლიციის კუთვნილი ვერტმფრენით ჩაიყვანეს.  ტელე-მედიის ცნობით, რუსულმა მხარემ ისინი საზღვრის დარღვევის მოტივით დააკავა.

 რუსთავი2-ის თანახმად,  რუსული მხარის ვერსია რომ ქართველებმა საზღვარი დაარღვიეს ნაკლებად სანდოა, რადგან კობა მაჭარაშვილიც და გიორგი კერესელიძეც გამოცდილი მესაზღვრეები არიან და   წლებია მოცემულ მონაკვეთზე პატრულირებენ,“ ახლა მთავარი კითხვაა - ვინ დაარღვია საზღვარი - ქართველმა თუ რუსმა სამხედროებმა?“
ოპოზიციამ გუშინ «ქართული ოცნება“   არასაკმარის საერთაშორისო  რეაგირებაში დაადანაშაულა.
თემურ კეკელიძე: 27 ივნისს მოხდა მათი გასვლა განწესში სასაზღვრო პოსტის დროებითი საგუშაგოს გახსნის მიზნით საქართველო-დაღესტნის მონაკვეთზე. თვითონ ეს განაწესის გზა გარკვეულ მონაკვეთებზე არის საზღვრის ხაზთან, სადაც ამ მონაკვეთზე მოხდა მათი შეჩერება რუსი მესაზღვრეების ჯგუფის მიერ, რომელთაც განაცხადეს, რომ მათ მიერ მოხდა საზღვრის დარღვევა და ვითარების გარკვევის მიზნით გადაიყვანეს რუსული მხარის საგუშაგოზე. 

თვითონ მესაზღვრეები რას ამბობენ, გადავცდითო საზღვარსო? 
მე, თქვენის ნებართვით, მიმდინარეობს მათთან საუბარი, გამოკითხვა და ვეღარ ჩავუღრმავდები მეტ დეტალებს. 

გატაცების ვერსია გამოირიცხება? 
მოხდა ის რაც მოხდა როგორც გითხარით და.. ამ კვალიფიკაციას ამ წუთში უბრალოდ მე ვერც ვადასტურებ და ვერ ვუარვყოფ. 

მათი მდგომარეობა არის დამაკმაყოფილებელი.  მათივე განცხადებით, მათ მიმართ არ ჰქონია ადგილი არანაირ ძალადობას ან შეურაცხყოფას. ისინი იმყოფებიან   აქ და გააგრძელებენ ჩვეულებრივად თავიანთ სამსახურს. თვითონ განწესის გზა გარკვეულ მონაკვეთებზე არის საზღვრის ხაზთან, სადაც მოხდა მათი შეჩერება რუსი მესაზღვრეების ჯგუფის მიერ, რომლებმაც განაცხადეს, რომ მოხდა საზღვრის დარღვევა და ვითარების გარკვევის მიზნით გადაიყვანეს რუსული მხარის საგუშაგოზე. გაწეულ იქნა მაქსიმალური ძალისხმევა, ჩვენი ამოცანა იყო რომ  ეს მესაზღვრეები დაბრუნებულიყვნენ მაქსიმალურად სწრაფად და უსაფრთხოდ საქართველოში და რაც განვახორციელეთ. 

დავით ზალკალიანი: ჩემთვის ცნობილია ის, რაც  შს სამინისტროს განცხადებაში იყო გაცხადებული და არსებული ინფორმაციით, ეს ადამიანები დაუბრუნდებიან საქართველოს. 

მურთაზ ზოდელავა: შემთხვევით არ ხდება მესაზღვრეების გატაცება. ეს ემსახურება მათ გეგმაზომიერ მოქმედებათა გეგმას, რომელიც გულისხმობს ჩვენი ინტერესების შელახვას, ეს იქნება საზღვრის გადმოწევა თუ იქნება ჩვენი ძალების დემორალიზება, რომ იმ სპეცრაზმელების, იმ პოლიციელების, რომლებიც იცავენ ამ ზოლს, ეს ადამიანები ხომ არიან ჩვენი მესაზღვრეები. მათი მორალურად გატეხვის მცდელობაც არის და ქართული სახელმწიფო თუ ამ ადამიანებს გვერდით არ დაუდგა, ეს მოვლენები ძალიან ცუდად განვითარდება.

სერგო რატიანი: აუცილებელი არის საოკუპაციოს ხაზისპირა ზოლი იყოს სათანადოდ დაცული და მეორე, ყოველი ასეთი შემთხვევის დროს საერთაშორისო ზეწოლა უნდა იყოს უფრო ძლიერი. რუსეთი უნდა იხდიდეს ფასს ასეთ ვითარებებში და ხელისუფლების ქმედებები უნდა იყოს გაცილებით ქმედითი.

რომან გოცირიძე: არ ჩანს ხელისუფლების აქტიურობა საერთაშორისო ორგანიზაციებთან თუ სხვა სახელმწიფოებთან მიმართებაში, როდესაც რუსეთი სჩადის ასეთ დანაშაულს მუდმივად.
გია ვოლსკი: რასაკვირველია საგანგაშოა და საგანგებო განცხადება უნდა იყოს ამასთან დაკავშირებით და ზუსტად უნდა ვიცოდეთ, რა მოხდა და შემდგომ შევაფასოთ პოლიტიკურად არის შესაფასებელი თუ სხვა შეფასებას იმსახურებს ეს თემა. გამოჩნდება, ვნახოთ. 

 კობა ნარჩემაშვილი:  ისეთი რაღაც ხდება, რა თქმა  უნდა, სამწუხაროა. ჩვენ არ გვაქვს გარკვეული გართულებების გარეშე ამის სრულყოფილი პრევენციის საშუალება, გართულებების გარკვეული მიზეზების გამო, მოგეხსენებათ,  ვერიდებით როგორც ერთ, ისე სხვა სასაზღვრო  გამშვებ ადმინისტრაციულ საზღვრებთან ან ე.წ. ადმინისტრაციულ საზღვრებთან. ასე რომ,  ყველაფერი უნდა გავაკეთოთ ისე, რომ მაქსიმალურად პრევენცია მოვახდინოთ ასეთი ფაქტების. 

მამუკა მდინარაძე: ყოველთვის ვცდილობთ, რომ რაც  შეიძლება მაქსიმალური ჩართულობით და ჩვენი ტაქტიკით, რასაც ჩვენი საერთაშორისო პარტნიორების დამხარება ჰქვია. შემდეგ მოლაპარაკების პროცესიც არის და ძალიან ხშირად ვახერხებთ ხოლმე, რომ რაღაცნაირად ნაკლები დანაკარგებით, ასე ვთქვათ, მათ შორის ფიზიკური და მორალური დანაკარგებით ეს პრობლემები აღმოვფხვრათ, თუმცა პერმანენტულად ასეთი რაღაცები ხდება, რასაც ჩვენ ვცდილობთ, რომ დავუპირისპიროთ საერთაშორისო პარტნიორების დახმარება და სამშვიდობო პოლიტიკა.

 ოკუპანტებმა საკორინთლოს მცხოვრები გაიტაცეს

 29 ივნისს რუსმა ოკუპანტებმა სოფ. საკორინთლოს მცხოვრები 94 წლის გორა ღარიბაშვილი გაიტაცეს. ღარიბაშვილი უკვე მეორედ გაიტაცეს. ოსური მხარე ე. წ. საზღვრის კვეთის დარღვევისთვის  ჯარიმის გადახდას ითხოვს. 

სტეფანე მესროფაშვილი: ახალშენებში მაცხოვრებელი გორა ღარიბაშვილი იმყოფებოდა ნაკვეთში, მოხდა მისი გადაყვანა, ჩვენ გვაქვს ასეთი ინფორმაცია. 95 წლის კაცია, ეს არის მისი მეორე შემთხვევა, ერთხელ ახალგორის რაიონში დაიჭირეს, სოფელ ბორში, ახლა აბრევის მიმართულებით. ვვარაუდობთ, რომ გადაიყვანეს, რადგან საზღვრისპირთან აქვს ნაკვეთი.

საქართველოს საგარეო საქმეთა მინისტრის პასუხი ოკუპირებული ცხინვალის დე-ფაქტო ხელისუფლების გადაწყვეტილების გადაწყვეტილებაზე, რომლის მიხედვითაც ცხინვალი  ოთხოზორია ტატუნაშვილის საპასუხო სიას შექმნის 

ოკუპირებული ცხინვალის დე ფაქტო ხელისუფლების გადაწყვეტილებას, რომ ისინი ტატუნაშვილი-ოთხოზორიას სიის საპასუხო სიას შეადგენენ, საგარეო საქმეთა სამინისტრო გამოეხმაურა. 

დავით ზალკალიანის შეფასებით, ეს არის მცდელობა, საფრთხე შეექმნას ჟენევის მოლაპარაკებებს, თუმცა, მისივე განმარტებით, რეალური საფრთხე არის რუსეთის მხრიდან ნაკისრი ვალდებულებების შეუსრულებლობა. 

დავით ზალკალიანი: სამართლებრივად,  როდესაც არ არის არანაირი მტკიცებულება, არანაირი საბუთი, რომ ის პირი, რომელმაც ჩაიდინა დანაშაული ოკუპირებული ცხინვალის ტერიტორიაზე, არის გარდაცვლილი ან  ცოცხალი,  ამიტომ, ვერ მოხდებოდა მის მიმართ სისხლის სამართლებრივი დევნის შეწყვეტა. აქედან გამომდინარე,  ეს სია არ არის დახურული, ესაა  ღია, ცოცხალი სია და ბუნებრივია, თუკი იქნება ამა თუ იმ პირზე მტკიცებულება იმის შესახებ, ან დოკუმენტური მტკიცებულება, რომ არის გარდაცვლილი,  მოხდება მისი ამოღება. არანაირი კითხვები ჩვენს უცხოელ პარტნიორებს ამის შესახებ არ აქვთ, ძალიან გაგებით ეკიდებიან ამას, იმიტომ, რომ ამას აქვს თავისი სამართლებრივი საფუძველი.

სირიის ოპოზიციის გადაწყვეტილება

სირიის ოპოზიციური ძალების უმაღლესი მოლაპარაკების კომიტეტის პრეზიდენტი ასადის რეჟიმის მიერ აფხაზეთისა და ცხინვალის დამოუკიდებლობის აღიარებას გმობს .
ნასრ ალ-ჰარირი: ჩვენ გავმართეთ შეხვედრა საქართველოს ელჩთან საუდის არაბეთში. ვისაუბრეთ საერთაშორისო სამართლის ძირითად პრინციპებსა და  წითელ ხაზებზე, რომელთა გადაკვეთა არ შეიძლება. ეს  პრინციპებია: ერთიანობა, სირიის ტერიტორიული მთლიანობა და  სირიელი ხალხის ერთობა. გვსურს ეს პრინციპები იყოს დაცული, როგორც ჩვენ, ასევე,  სხვა ქვეყნების მიმართ. აღნიშნულიდან გამომდინარე, ჩვენ მხარს ვუჭერთ საქართველოს ერთიანობასა და  ტერიტორიულ მთლიანობას. ჩვენ  მკაცრად ვგმობთ ასადის რეჟიმის მიერ საქართველოს ოკუპირებული ტერიტორიების ე. წ. აღიარებას. 

გიორგი ჯანჯღავა: სირიის ოპოზიციური გაერთიანების მხრიდან საქართველოს ტერიტორიული მთლიანობის განცხადების გაკეთება  არის უმნიშვნელოვანესი  ჩვენთვის. განსაკუთებით ასადის რეჟიმის მიერ ოკუპირებული რეგიონების აღიარების ფონზე. ის ძალა, რომელსაც ჩვენ ველაპარაკეთ, არის  პოლიტიკური  ძალა, რომელიც მნიშნელოვან როლს თამაშობს თბილისის პოლიტიკურ ცხოვრებაში, არის გაეროს ეგიდით მიმდინარე  მოლაპარაკებების მთავარი მონაწილე, მთავარი მომლაპარაკებელი. 

 ტერორიზმის ხელშეწყობის საქმე („მოამბე“)

  საზოგადოებრივი მაუწყებლის  თანახმად, გაბრიელ სალოსის ქუჩაზე ჩატარებულ სპეცოპერაციასთან დაკავშირებით ახალი დეტალები გახდა ცნობილი. „მოამბის“ ცნობით, საქმის მეცხრე ბრალდებული (ასე უწოდებს საზ. მაუ.) შ. ქ. საგამოძიებო უწყებაში დახმარებისთვის თავად მივიდა, ის გირაოს სანაცვლოდ გაათავისუფლეს და ამჟამად განაჩენის მოლოდინშია. „მოამბის“ ცნობითვე,  საზოგადოებრივმა მაუწყებელმა ექსპერტიზის  დასკვნაც მოიპოვა, რომელშიც   დადასტურებულია, რომ   ხელყუმბარის ფრაგმენტებზე არსებული სისხლი თემირლან მაჩალიკაშვილს ეკუთვნის, რასაც მალხაზ მაჩალიკაშვილი  უარყოფს და სუს-ის თანამშრომლებს   ადანაშაულებს.

შ.ქ.-ს ჩვენების მიხედვით   მან რამაზ  მარგოშვილის თხოვნით, გაბრიელ სალოსის ქუჩაზე ჩატარებული სპეცოპერაციის დროს ლიკვიდირებული აბუ ჰურეირა და ასლანბეგ სოლტახმედოვი სპეცოპერაციამდე დაახლოებით ორი კვირით ადრე შილდის ტყეში იარაღის ასაღებად მიიყვანა, თუმცა, თავად ჩვენების ავტორის თქმით,  მან ამ სამალავის შესახებ არაფერი იცოდა.
"როდესაც აბუ ჰურეირამ და აბდულამ ამოთხარეს მიწის ზედაპირი, ამოიღეს შავი ფერის პოლიეთილენის პარკში მოთავსებული ფუთები. 4-5 ცალი კალაშნიკოვის მოდელის ავტომატური ცეცხლსასროლი იარაღი, დიდი ოდენობით ვაზნები და ხელყუმბარები. აღნიშნული ნივთები, აბუ ჰურეიერამ და აბდულამ  ჩაალაგეს მათ კუთვნილ ორ ცალ ზურგჩანთაში."- ნათქვამია ჩვენებაში.

შ. ქ. ამბობს, რომ სწორედ აღნიშული პირებისგან შეიტყო, რომ იარაღი ტყეში რამდენიმე წლის წინ მათმა მეგობრებმა დამალეს.  შ. ქ.-ს ინფორმაციით, 1 კვირის შემდეგ, მას ვინმე სეიფულა, იგივე ბრალდებული შუაიპ ბორზიევი დაუკავშირდა და თბილისში შეხვედრა სთხოვა. 

"ისინი ჩამიჯდნენ მანქანაში და საუბრისას მითხრეს, რომ  უნდოდათ დახმარება, პანკისის ხეობაში წყნარ ადგილას საცხოვრებელი ბინის ქირაობაში.  მე მათ ვუთხარი, რომ ვერ დავეხმარებოდი, რაზეც ნაწყენები დარჩნენ და მე ისინი ბერი გაბრიელ სალოსის ქუჩაზე დავტოვე".- წერს შ. ქ.

ბერი გაბრიელ სალოსის ქუჩაზე ჩატარებული სპეცოპერაციის შემდეგ, შ. ქ. პანკისში შეხვდა მარგოშვილს, რომელმაც მას დაუდასტურა, რომ ლიკვიდირებული პირები სწორედ აბუ ჰურეირა და აბდულა იყვნენ, რომლებმაც მისი თანდასწრებით რამდენიმე კვირს წინ შილდადან იარაღი ამოიღეს. მარგოშვილმა მას ურჩია რომ ლიკვიდირებულებთან მათ კავშირზე არავისთან ესაუბრა. სწორედ ამის შემდეგ აქამდე უცნობი ბრალდებული საგამოძიებო უწყებაში თავად გამოცხადდა. 

მარიამ კუბლაშვილი: იგი გამორიცხავს მთლიანად თავის რაიმე ბრალეულობას და ისეთივე გაუთვითცნობიერებელ მოქმედებას ახორციელებს, როგორ სხვა გაუთვიცნობიერებელი იყო ყველა ამ საკითხში.  

ზურიკო გორნაკაშვილი: აბუ ჰურეირა იყო ახმედ ჩატაევის პირადი დაცვა, როგორც მე შევამჩნიე მათ იარაღი სულ თან ჰქონდათ. სადაც ჯდებოდა ხოლმე ჩატაევი გვერდზე ყოველთვის თან ედო ცეცხლსასროლი პისტოლეტი. მე ჩატაევმა ორი დღე ბინიდან არ გამიშვა, სანამ არ გამოვემგზავრეთ ის და აბუ ჰურეირა ემზადებოდნენ ტანზე იცვამდნენ და ამ დროს დავინახე ორვე მათგანზე შაჰიდის ქამრები.
მალხაზ მაჩალიკაშვილი: თემირლანი სამი საათი იყო სუს-ის მიერ კონტროლირებადი ჯგუფის ხელში, ისინი ყველაფერს გააკეთებდნენ რომ ყოფილიყო მაგაზე გენეტიკური ან თუნდაც ანაბეჭდები. 

ხორავას ქუჩაზე მომხდარი შემთხვევის შესახებ პარლამენტში მოწმეები დაიკითხა
არასრულწლოვნების მკვლელობის საქმეზე  პარლამენტში ხორავას ქუჩაზე მცხოვრები  მოქალაქეები, მათ შორის ნიკოლოზ ვაჩეიშვილი და მისი მეუღლე დაკითხეს
დიანა ბოლოთაშვილმა, რომელიც ლევან დადუნაშვილის დაჭრის თვითმხილველია,   ვერ გაიხსენა ვინ იდგა დადუნაშვილის წინ მკვლელობის დროს. მოზარდების დაპირისპირება  ასევე  ნახა ნიკოლოზ ვაჩეიშვილმა, თუმცა, როგორც თავად აცხადებს, ის დაესწრო ჩხუბის დაწყებას, შემდეგ კი საპატრულო პოლიციაში  დარეკვას ცდილობდა, თუმცა ეს ვერ მოახერხა.  

ნელი ზამბახიძე: ბიჭი იყო, შავი კოსტუმი ეცვა,  მაღალი, ტანადი ბიჭი იყო, ეტყობოდა, რომ კარგი ოჯახიდან იყო. შიგნით ფარდულში იყო შეყვანილი ეს ბიჭი და გარეთ ვინც იდგა, უთხრა, რომ ბიჭო ეგ  მკვდარია, ნუ ურტყამო. შავ კოსტუმიანი შიგნით არ ყოფილა.

დიანა ბოლოთაშვილი:კომისიის წევრებს მივეცი ჩვენება, რაც მე პირველ დღეს მივეცი გამოძიებას. მე უშუალოდ დავინახე ლევან დადუნაშვილის დაჭრის მომენტი და ზოგადად,  ჩხუბის შესახებ ინფორმაცია, რაც დავინახე და რასაც ვფლობდი, სრულად მივაწოდე. 

ირაკლი აბესაძე: არსებობს ათეულობით სხვა თვითმხილველი, რომელთა მოძიებაც არის ერთ-ერთი მიმართულება, რომელზეც კომისია მუშაობს, რომელზეც გამოძიებას არ დაუკითხავს და არსებობის შესახებაც, ჯერჯერობით ჩვენთვისაც კი შეიძლება იყოს უცნობი. ამიტომ,  კომისია მუშაობს მთელი პერიოდის განმავლობაში, ჩვენ ვეცდებით, რომ გამოვავლინოთ ასეთი  თვითმხილველები და  მივიღოთ მათგან მაქსიმალური ინფორმაცია, რისი მოწოდებაც მათ შეუძლიათ. 

„ქრონიკის“ თანახმად, კომისიის ხელმძღვანელს განმარტებების გაკეთება მისი თანაგუნდელის განცხადებაზეც მოუხდა. ოთარ კახიძის თქმით, მათ ერთ-ერთმა მოწმემ დაუდასტურა, რომ ფარდულის დანგრევა ხორავას ქუჩაზე პოლიციასთან შეთანხმებით მოხდა. სერგი კაპანაძე ამბობს, რომ მისთვის მიუღებელია, როცა მხოლოდ ერთი მოწმის ნაცვლად  ჩვენებას გადაუმოწმებლად იმეორებენ.

სერგი კაპანაძე: ეს ინფორმაცია ოთარ კახიძემ ახსენა. მან გაიმეორა ის, რაც თქვა ერთ-ერთმა მოწმემ ჩვენთან შეხვედრაზე. ერთი და 2 მოწმის ნათქვამის ასე პირდაპირი გამეორება და აქედან დასკვნის გამოტანა მე პირადად არ მიმაჩნია ამ ეტაპზე მიზანშეწონილად.

მამუკა მდინარაძე: დღეს ხდება აბსოლუტურად სხვა ტიპის კითხვები. რატომ არ დაიკითხნენ ის ადამიანები, რომლებიც გამოკითხეს პოლიციელებმა და ოპერატიული მუშაობა ჰქონდათ მათთან გაჩაღებული და საქმეში არ არის დაკითხვის ოქმები და შემდეგ ხდება მათი დაკითხვა ოფიციალურად. ამ  კითხვებზე პასუხებისათვის ჩვენ  დავიბარეთ გამომძიებელი შსს-სი და ამ კითხვებსაც უნდა ამომწურავი პასუხები, რაც აუცილებლად გვექნება ჩვენ, მათ შორის ძალიან კრიტიკული მიმართულებითაც.

  9 საათიანმა „კურიერმა“  ვრცლად გააშუქა კიდევ ერთი მოწმის ნელი ზამბახიძის დაკითხვა. რუსთავი2-ის ეთერში აღინიშნა, რომ ხორავას ქუჩაზე საქმეზე მომხდარი მკვლელობის თვითმხილველით, რომელიც პროკურატურამ არ დაკითხა, საპარლამენტო კომისია  კურიერში გასული რეპორტაჟის შემდეგ დაინტერესდა . ნელი ზამბახიძე პარლამენტის დეპუტატებმა მისსავე საცხოვრებელ სახლში იმ ეზოში გამოკითხეს, სადაც დავით სარალიძე და ლევან დადუნაშვილი მოკლეს. თვითმხილველი ამტკიცებს, რომ დაინახა როგორ ურტყამდა მომაკვდავ სარალიძეს ერთ-ერთი ახალგაზრდა.

ნელი ზამბახიძე: დიდ ხანს იყო ეს ბიჭი, ნუ რამდენიმე საათი იყო ესეთი სვეტები, მერე არ ვიცი როდის შეიყვანეს იქ არ ვიცი. ვიცი მხოლოდ, რომ გარეთ იდგა კოსტუმიანი ბიჭი როგორც გეუბნებით შავებში ჩაცმული და ამბობდა შიგნით ვინც იყო, ვინც ურტყამდა, კარგი ბიჭო, მკვდარია უკვე ნუ ურტყამო.

რამდენი იყვნენ დაახლოებით? 
მე ორი ვიცი და ერთი ის თვითონ მიცვალებული და ის შიგნით არ ვიცი ვინც ურტყამდა და გარეთ, რომელიც ის შავ კოსტუმში იყო. 

მარიამ ნინუა: დათუნა გამოდის ფარდულიდან უკვე დაჭრილი. ბარბაცით რომ გამოვიდა, ვერ მივხვდი ბავშვი რატომ ბარბაცებდა და მერე უკვე დავინახე სისხლის კვალი და მივხვდი, რომ ბავშვი იყო დაჭრილი. ჩავედი და მერე რაც მოვიმოქმედეთ, ის ყველამ იცის.

მამუკა მდინარაძე:  არ შეიძლება ამ ქ-ნის ჩვენების თუ ინტერვიუს თუ ა.შ. გამოყენება საზოგადოებრივი აზრის შესაქმნელად, კომისიას რამდენიმე კითხვის შემდეგ ამ ქ-თან არანაირი კითხვა აღარ ქონდა. მე მეტს ამასთან დაკავშირებით არაფერს ვიტყვი.

სერგი კაპანაძე:. .ადგილზე გვქონდა შეხვედრები მოსახლეობასთან და მათაც ვეკითხებოდით იმ დეტალების შესახებ, რაც მათ  შეიძლება დაინახეს და ახსოვდეთ დღეისათვის. სამწუხაროდ, თავის დროზე უნდა ყოფილიყო ეს გამოკითხვები  ჩატარებული, მაგრამ არ ჩატარდა.  რაც შეეხება ახალ დეტალებს,  ამ წუთში ძალიან ადრეა ამაზე საუბარი იმიტომ, რომ უნდა მოვისმინოთ რამდენიმე თვითმხილველი კიდევ და   უკვე შეჯერდება ეს ინფორმაცია. მერე შეგვიძლია გავაკეთოთ დასკვნა. 

ხორავას ქუჩაზე მომხდარ მკვლელობაზე ისაუბრა პარლამენტის თავმჯომარემ აშშ-ში.

ხორავას ქუჩაზე მომხდარ მკვლელობაზე ისაუბრა პარლამენტის თავმჯომარემ აშშ-ში. თბილისში გამართულ საპროტესტო აქციებზე ირაკლი კობახიძეს შეკითხვა ატლანტიკურ საბჭოში დაუსვეს. კობახიძის განცხადებით, ხორავას ქუჩაზე მომხდარი მკვლელობის სრულფასოვანი გამოძიება შედის ხელისუფლების ინტერესებში. მისივე თქმით, საქართველოში პირველად დაფიქსირდა შემთხვევა, როდესაც კონკრეტული მკვლელობის საქმეზე პარლამენტში შეიქმნა საგამოძიებო კომისია და მასში უმცირესობა უმრავლესობით არის წარმოდგენილი.  
ირაკლი კობახიძე: საქართველოში საზოგადოება ძალიან მგრძნობიარეა ადამიანის უფლებების შელახვის ფაქტების მიმართ, თუ მათ ამის ეჭვი უჩნდებათ. ეს ძალიან კარგია,  ჩვენ ვაფასებთ ამას, ვაფასებთ ხალხის ასეთ მაღალ მგრძნობელობას ამ საკითხისადმი. ჩვენ აქციების დროს  შევქმენით საპარლამენტო საგამოძიებო კომისია, რომელიც ამ საქმეს განიხილავს. ასეთი რამ პირველად მოხდა, როცა მკვლელობის კონკრეტულ საქმეზე პარლამენტში საგამოძიებო კომისია იქმნება და ამ კომისიაში ოპოზიციაა წარმოდგენილი. ამით კიდევ ერთხელ ვადასტურებთ, რომ მთავრობას დასამალი არაფერი გვაქვს, არამედ პირიქით, – ხორავას ქუჩაზე მომხდარი მკვლელობის გამოძიება ჩვენ ინტერესებში შედის.

სასამართლოში მომხდარი ინციდენტის შესახებ ზაზა სარალიძე გამოიკითხა

სასამართლოს სასადილოში მომხდარი ინციდენტის  თაობაზე ზაზა სარალიძე ვაკე-საბურთალოს პოლიციის განყოფილებაში   დაიკითხა.

ზაზა სარალიძე: სასამართლოს სასადილოში მომხდარ ინციდენტთან დაკავშირებით იყო გამოკითხვა.  აბსოლუტურად დაწვრილებით ვისაუბრეთ იმ თემაზე, რაც მოხდა. ყველაფერი გავიხსენე თავიდან ბოლომდე, რატომ  გამოვიდა სასამართლო დარბაზიდან ზვიად კუპრავა. რატომ ჩავიდა სასადილოში, რა მოხდა და ყველაფერი დეტალებში მოვახსენე გამოძიებას. ეს  არის სულელური ბრალდება, იმიტომ, რომ მე აქ ვერანაირ ბრალეულობას ვერ ვხედავ, ვერანაირ სამართლებრივ გადაცდომას ვერ ვხედავ, იქიდან გამომდინარე, რომ არის ყურადღება გამახვილებული იმ სიტყვაზე, რაც ზვიად კუპრავამ წარმოთქვა მოსამართლეზე.

არაფერი არ წარმოუდგენიათ იქიდან გამომდინარე, რომ იქ არაფერია წარმოსადგენი. ზვიად კუპრავამ რა სიტყვებიც დახარჯა, მაგ სიტყვებიდან გამომდინარე, ჩემს ინტერვიუშიც ჩანს, რომ გახარიას და გახარიას უწყებას მეც ვაგინებ. საგინებლები იყვნენ და ვაგინე იმიტომ, რომ დამამხეს ყველაფერი თავზე, ჭამა არ გვაცადეს. ეს იყო პირიქით, პოლიციელების გადაცდომა, რაზეც რეაგირება მოახდინა გენინსპექციამ, მაგრამ, როგორც ჩანს, არ ჩერდებიან და უფრო მეტი კონკრეტული დასჯა უნდა მომეთხოვა და არა მარტო საყვედურებზე უნდა დავკმაყოფილებულიყავი. თუ ჭკუით არ იქნება გახარია და მისი უწყება, როგორც ჩანს, ბრძოლაში გვიწვევენ და ამ ბრძოლასაც მიიღებენ.
 დაკითხვაზე ზაზა სარალიძე მაჩალიკაშვილთან და კუპრავასთან ერთად მივიდა („კურიერი“)
 9 საათიან  „კურიერში“ ზვიად კუპრავას წინააღმდეგ წარდგენილ ბრალზე საუბრისას, აღინიშნა, რომ „ზაზა სარალიძისა და მალხაზ მაჩალიკაშვილის მხარდამჭერი აქციების ერთ-ერთი მთავარი ორგანიზატორის წინააღმდეგ შსს-მ ახალი გამოძიება დაიწყო“, რომელშიც კუპრავას სასამართლოს  უპატივცემულობას ედავებიან.  სარალიძისა და მაჩალიკაშვილის მიერ ერთად გაკეთებულ განცხადებაზე კი  „კურიერში“ ითქვა, რომ „2 მამა, რომელთა პროტესტსაც მთელი საქართველო შეუერთდა, მთავარი მხარდამჭერის დასაცავად კონკრეტულ ქმედებებს აპირებს“.

ზვიად კუპრავა: ნუ ექნება ივანიშვილს ილუზია რომ ჩემი ციხეში გამომწყვდევით ან თუნდაც სხვა სადმე იზოლირებით, სადმე გამომწყვდევით, ამ პროცესებს შეაჩერებს. სადაც არ უნდა ვიყოთ ჩვენ, ეს იქნება ციხეში ვიქნებით, ციხიდან ჩამოვშლით ამ სისტემას. ჩვენი იარაღი არის სიმართლე, ჩვენი იარაღი არის ის ძალა, რომელიც ჩვენ გაგვაჩნია, რაც არ აქვს ხელისუფლებას. 
რასაც მე მედავებიან, სასამართლოს შეურაცხყოფას, ეს შეიძლება მოხდეს მხოლოდ სასამართლო დარბაზში. სასამართლოს დარბაზგარეთ მოსამართლის შეურაცხყოფა არ ხდება. იქ მითითებული არ არის მოსამართლის ვინაობა. 

მალხაზ მაჩალიკაშვილი: აქციებს ჩვენ ერთად ვაანონსებთ, მე, ზაზა, ზვიად კუპრავა და აქედან გამომდინარე ჩვენ ამ აქციებს სუს-ის წინაც, რუსთაველზეც ყველგან ჩავატარებთ. მაინც და მაინც თუ ქვა ააგდეს და თავი შეუშვირეს და დააკავეს ეს ადამიანი, ყველას ერთად არ დააკავებენ და გარეთ დარჩებიან ადამიანები. იმ ციხეში მყოფ ზვიადსაც მიხედავენ და გარეთ ადამიანებსაც მიხედავენ და ამ სიმართლეს დადებენ აქ და საქართველოს მოქალაქეების წინაშე. დღეს რასაც ჩადიან ეს ხელისუფლება, ეს ძალოვანი სტრუქტურები, ეს პროკურატურა ეს არის სასაცილო. 
ტელემედიის ცნობით, მუხლი, რომლითაც გამოძიება კუპრავას სასამართლოს უპატივცემულობას ედავება, ისჯება ჯარიმით, საზოგადოებისთვის სასარგებლო შრომით ან 1 წლამდე თავისუფლების აღკვეთით იმ შემთხვევაში, თუ სასამართლომ სასჯელის უმკაცრესი ზომა გამოიყენა
სააკაშვილის განცხადება სასამართლოს გადაწყვეტილებაზე/ სააკაშვილი: ივანიშვილი ვერ შეძლებს ამ მეთოდებით ქართველი ხალხის ნების შეჩერებას („კურიერი“)
 მიხეილ სააკაშვილი  თბილისის საქალაქო სასამართლოს მიერ მის  მიმართ გამოტანილ  განაჩენს  გამოეხმაურა. ოდესის ყოფილი გუბერნატორის თქმით, სასამართლოს გადაწყვეტილება, რომლის მიხედვითაც დეპუტატ ვალერი გელაშვილის ცემის ფაქტზე  მას 6 წლით თავისუფლების აღკვეთა შეეფარდა, კანონის ფეხქვეშ გათელვაა. სააკაშვილის მტკიცებით, ნინო ბურჯანაძის ჩვენება სიმართლეს არ შეესაბამება. სააკაშვილი ასევე ამბობს, რომ ბურჯანაძე მის წინააღმდეგ კრემლის დაკვეთით გააქტიურდა.  
 9 საათიან „კურიერში“ აღნიშნულ თემაზე მომზადებულ სიუჟეტში, ბურჯანაძემ იუმორით შეაფასა სააკაშვილის კომენტარები და   მიუთითა, რომ თუ გამოძიებას  სააკაშვილის წინააღმდეგ მხოლოდ მისი ჩვენება აქვს, ესე იგი, გამოძიება არასრულყოფილად ჩატარდა. მიხეილ სააკაშვილის ადვოკატის გიორგი ჩივიაშვილის თქმით,  პროკურატურა მხოლოდ  ორი „ოდიოზური ოპონენტის“  ბურჯანაძის და ოქრუაშვილის ჩვენებას დაეყრდნო. 
სატელევიზიო მასალაში გამოყენებულ იქნა ოქრუაშვილის დაკითხვის არქივის კადრებიც. რუსთავი2-ის ეთერში გაიხსენეს, რომ „თავდაცვის ყოფილმა მინისტრმა, ირაკლი ოქრუაშვილმა პოლიტიკური კარიერა ოპოზიციაში, სწორედ მიხეილ სააკაშვილის წინააღმდეგ, მძიმე ბრალდებებით დაიწყო. 2007 წელს, მან ქვეყნის იმდროინდელი პრეზიდენტი ბადრი პატარკაციშვილის ლიკვიდაციის დავალების გაცემაში დაადანაშაულა“.  რუსთავი2-მა ასევე შეახსენა მაყურებელს, რომ ჩივიაშვილი სასამართლოს ბოლოს სხდომებს აღარ დასწრებია, რადგან სააკაშვილმა ქართულ მართლმსაჯულებას ბოიკოტი გამოუცხადა.

„კურიერის“ სიუჟეტში გაკრიტიკებულ იქნა სპეცრაზმელთა ჩვენებაც, ჟურნალისტმა აღნიშნა, რომ  2014 წელს სპეცრაზმელებმა „ერთდროულად“ გადაწყვიტეს,  პროკურატურაში  მისვლა და ჩვენების მიცემა გელაშვილის   ცემის ფაქტზე. 

მიხეილ სააკაშვილი: ეს ე. წ. განაჩენი ჩემს წინააღმდეგ ეფუძნება ძირითადად, ნინო ბურჯანაძის -მაშინდელი სპიკერის ჩვენებას. ნინო ბურჯანაძემ თქვა, რომ მე ის დავიბარე ჩემთან და გავანდე საიდუმლოდ, რომ მე გავეცი გელაშვილის ცემის განკარგულება და მეტი არასდროს ვიზამდი ამას. ერთი წამით დაუშვით, რომ მართლაც, გავეცი ასეთი განკარგულება, რაც არის სრული სისულელე და აბსურდი, რა ნიშნით უნდა გამენდო ეს ნინო ბურჯანაძისთვის, რომელსაც არავინ არ ველაპარაკებოდით სერიოზულად, არ აღვიქვამდით სერიოზულად, არ ვენდობოდით მთელი ეს პერიოდი, ეს ყველამ იცის, ვინც შიდა სამზარეულოში იყო ჩახედული და საერთოდ, რა ნიშნით უნდა გამენდო ეს ვინმესთვის? ეს ხომ არის კომედია სამართალზე და მართლა დაცინვა ყველაფრის, რაც კანონთან არის დაკავშირებული. მე უბრალოდ მიკვირს, რატომ არიან გაჩუმებულები არასამთავრობო ორგანიზაციები, ის ხალხი, ვისაც ევალება სამართლებრივი პროცესების დაკვირვება, რატომ არ იღებს ხმას პოლიტიკური სპექტრი. აქ ხომ აზრთა სხვადასხვაობაზე არ არის საუბარი, აქ არის საუბარი ყველანაირი კანონის ფეხქვეშ გათელვაზე და ელემენტარული დემოკრატიული ნორმების სრულ უარყოფაზე და ეს რა თქმა უნდა, ყველას შეეხება. დარწმუნებული ვარ, რომ ჩვენ ამ უსამართლობას გადავლახავთ, ჩვენ მოვიპოვებთ სამართალს, ჩვენ აუცილებლად გავიმარჯვებთ შემოდგომაზე საპრეზიდენტო არჩევნებში და ივანიშვილი ვერ შეძლებს ამ მეთოდებით ქართველი ხალხის ნების შეჩერებას, მე მინდა, ყველას მოვუწოდო გაერთიანებისკენ, დარაზმვისკენ და ერთად ბრძოლისკენ იმისთვის, რომ ჩვენი ქვეყანა, საქართველო დავუბრუნოთ ქართველ ხალხს. 

ნინო ბურჯანაძე: ვალერი გელაშვილის ცემის ფაქტზე გარწმუნებთ, რომ მე და პუტინი როცა ვხვდებით, არ ვსაუბრობთ ხოლმე. 
თუ პროკურატურას მხოლოდ ჩემი ჩვენება აქვს და სხვა არაფერი, მაშინ ეს ნიშნავს იმას, რომ არასრულყოფილად ჩაუტარებიათ გამოძიება. როდესაც არის ასეთი დანაშაული, აქ არამარტო ორგანიზატორზე უნდა იყოს აქცენტი გაკეთებული, არამედ შემსრულებლებზეც. ასეთი ტიპის დანაშაულში არ ისჯება მხოლოდ ორგანიზატორი. უნდა დაისაჯოს ის ადამიანები, ვინც უშუალოდ შეასრულა ეს დავალება. თუ ეს პროკურატურას გამოძიებული არ აქვს, ეს დიდი ხარვეზია პროკურატურის.

ირაკლი ოქრუაშვილი (არქივი): ერთ საუბარს ვესწრებოდით 3 ადამიანი: მე, მიხეილ სააკაშვილი და მერაბიშვილი. თხოვნა მიმდინარეობდა ჩემს მიმართ. კითხვა გამიჩნდა, რომ რატომ მე და ამაზე პასუხი მარტივი იყო. მერაბიშვილი აქეზებდა და აგულიანებდა მას. თუ ერთხელ პრეზიდენტს ვინმემ ასეთი რამ გაუბედა, სხვებიც გაუბედავდნენ და ეს არ უნდა დარჩენილიყო ყურადღების მიღმა და გარკვეული ზომები უნდა მიგვეღო. 

ერეკლე კოდუა (არქივი): ვიღაც 4 სპეცრაზმელი არის გამოყვანილი, რომლებმაც უცებ ერთ დღეს გაიღვიძეს, ერთად მივიდნენ პროკურატურაში და შეიტანეს განცხადება, რომ ეს გელაშვილი ჩვენ ვცემეთო, ჯერ ისინი რატომ იღებენ ამას თავის თავზე. 

გიორგი ჩივიაშვილი: როგორ წარმოგიდგენიათ ამხელა ბრალის დადასტურება, საქართველოს მე-3 პრეზიდენტის მიმართ მოხდეს 2 ოდიოზური ფიგურის მიერ. თითქმის ყველა საქმეშია ხელისუფლების მაღალი თანამდებობის პირებში ეს ორი ადამიანი ბრალდების მოწმედ. სუპერ-ქანჩივით არიან, ნებისმიერ რამეს ერგებიან, ოღონდ ხელისუფლებამ დაუძახოთ და შანსი მიეცეთ, რომ ენმ-ის წინააღმდეგ მისცენ ჩვენება და მათი ლიდერების მიმართ. მათ შორის გამორჩეულია სააკაშვილი. ოქრუაშვილმა ამ საქმეში სამჯერ შეცვალა ჩვენება და ცინიკურიც კია. როდესაც ვკითხე, რომ რაღაც გარემოებებზე რატომ არ ისაუბრა გამომძიებელთან, ადამიანი ამბობს სასამართლო პროცესზე, რომ სანადიროდ მიდიოდა, არ ეცალა და "კაპოტზე" დაკითხეს.

...უკვე იმდენად მარაზმში გადავიდა ყველაფერი. მოიყვანეს ორი ადამიანი, რომლებმაც კიდევ რამდენჯერმე შეცვალეს ჩვენება, ეს ყველაფერი დაემსგავსა სპექტაკლს და ჩავთვალეთ, რომ ჩვენი იქ ყოფნა არაფერს აღარ ცვლიდა, არაფერს აზრი არ ჰქონდა და ერთგვარი დამოკიდებულება იყო ეს სააკაშვილის. მე გამოვდივარ მისი ინტერესებიდან გამომდინარე და მას ჰქონდა სურვილი, რომ ჩვენ აღარ მიგვეღო მონაწილეობა და დანიშნეს სახაზინო ადვოკატი. ეს იყო ერთგვარი პროტესტი მისი მხრიდან, ვფიქრობ, სწორი, რომ იმ სასამართლოში, სადაც ასეთი რაღაცები ხდება, აზრი არ აქვს წარმოგადგენს თუ არ წარმოგადგენს შენი დაქირავებული ადვოკატი.
შალვა ნათელაშვილის განცხადება 
ლეიბორისტების ლიდერი თვლის, რომ არჩევნებში მონაწილეობა მოქალაქეებისთვის სავალდებულო უნდა გახდეს. ნათელაშვილი ოპოზიციურ პოლიტიკურ პარტიებსა და არასამთავრობო ორგანიზაციებს მოუწოდებს,  მხარი დაუჭირონ  ინიციატივას.

შალვა ნათელაშვილი: ხელისუფლებამ ყველაფერი გააკეთა, რათა ხალხი ჩამოსცილებოდა საარჩევნო პროცესს, გასჩენოდა მის მიმართ ნიჰილიზმი, ინდიფერენტულობა და დარჩენილიყო საარჩევნო ყუთები, ანუ ქვეყნის ბედი, ხელისუფლების ფალსიფიკატორთა, 15 ლარიანების და სამსახურის გამო ქვეყნის გამყიდველთა იმედად. თუ ჩვენ არ გამოვაცხადებთ, არჩევნებში მონაწილეობას სავალდებულოდ, სამუდამოდ გარანტირებული გვაქვს ბანკირთა დარჩენა.
კობა დავითაშვილის ცემის საქმეზე სამედიცინო ექსპერტი დაიკითხა

2007  წელს პოლიტიკოს კობა დავითაშვილის ცემის ფაქტზე საქალაქო სასამართლოში სამედიცინო ექსპერტი  ნინო კიკაბიძე დაიკითხა. კიკაბიძემ სამედიცინო დოკუმენტებზე დაყრდნობით კობა დავითაშვილის სხეულზე მიყენებულ მრავლობით დაზიანებებზე ისაუბრა. სახელმწიფო ბრალდება სისხლის სამართლის საქმეზე უფლებამოსილების ბოროტად გამოყენებას ყოფილ პროკურორს ზურაბ ადეიშვილს ედავება.  

პროცესზე გამოიკვლიეს ბრალდების წერილობითი მტკიცებულებებიც, კერძოდ, ზურაბ ადეიშვილისა და დავით ქარსელაძის სატელეფონო ნომრების ამონაწერები, რომლებითაც პროკურორის განცხადებით დასტურდება ადეიშვილის მიერ  კობა დავითაშვილისთვის უკანონო თავისუფლების აღკვეთა. დაცვის მხარე არ ეთანხმება ბრალდების  მიერ წარდგენილ მტკიცებულებებს. 

ზურაბ ადეიშვილისა და დავით ჭაკუას საქმეზე ირმა ინაშვილი დაიკითხა

იუსტიციის ყოფილი მინისტრის ზურაბ ადეიშვილისა სასჯელაღსრულების დეპარტამენტის ყოფილი თავმჯდომარის დავით ჭაკუას საქმეზე ირმა ინაშვილი დაიკითხა. "პატრიოტთა ალიანსის" ლიდერი ბრალდების მოწმეა. მან გლდანის  საპყრობილეში გადაღებულ კარანტინის დაშლის ვიდეოჩანაწერზე ისაუბრა. პროკურორის მტკიცებით, ჩვენებები ამტკიცებს, რომ წინა ხელისუფლების პირობებში პატიმართა სისტემურ წამებასთან გვქონდა საქმე, რასაც არ ეთანხმებიან ბრალდებულთა ადვოკატები. გამოძიება ზურად ადეიშვილსა და დავით ჭაკუას უფლებამოსილების გადამეტებას, თანამდებობის ბოროტად გამოყენებას, მტკიცებულებათა ფალსიფიკაციას, პატიმრების წამებას და ძალადობას ედავება.

გიორგი მუჯირი: მოწმის ჩვენება ბრალდების მხარისათვის მნიშვნელოვანი არის იმდენად, რამდენადაც იგი უშუალოდ იყო ჩართული იმ კადრების მოპოვებაში, რაც საზოგადოებისთვისაც ნობილია ე.წ კარანტინის დაშლის კადრების სახელით. ეს იყო სისტემური დანაშაული და დღევანდელი მოწმის ჩვენებით დადასტურდა, რომ იმჟამინდელ ოპოზიციას "ქართული ოცნების" სახით ამ კადრებთან არანაირი შემხებლობა არ ქონია.

ირმა ინაშვილი: ვამხილეთ საქართველოს ციხეებში პატიმართა წამების ამსახველი ფაქტები და დღევანდელი სასამართლო პროცესი სწორედ ამ თემას ეხებოდა. როგორ მოხდა ამ კადრების გავრცელება, ფიგურანტები ვინ იყვნენ. სისტემურ დანაშაულთან კავშირი ქონდა რეჟიმს თვითონ და ამ რეჟიმის პირველ პირებს.

ცოტნე წერეთელი: ქ-ნი ირმა საუბრობდა პენიტენციურ დაწესებულებაში მომხდარ ფაქტებთან დაკავშირებით, თუმცა რა ჩვენ სასამართლოში ვიმყოფებით 2 პირის ბრალდების საკითხებთან დაკავშირებით. მას ამ პირებთან მიმართებით, მტკიცებულებაზე დაყრდნობით განცხადება არ გაუკეთებია.
გუდაურში დაღუპული  მუშა სახლში გადაასვენეს

მოქალაქე რომელიც გუდაურში  ტვირთამწის დემონტაჟს ემსხვერპლა, სურამში, სახლში გადაასვენეს. გავრცელებული ცნობით მუშა ტვირთამწის გამართვისას დაიღუპა, კერძოდ  მუშაობისას ტვირთამწის დეტალი მოწყდა და ხვიჩა  ტაბატაძეს დაეცა. ტაბიძე ადგილზე გარდაიცვალა, მას  მეუღლე და 3 შვილი დარჩა.  ოჯახის წევრები ამბობენ, რომ  გარდაცვლილი  გუდაურში 2 კვირის წინ დასაქმდა. გავრცელებული ცნობით შემთხვევა იმ ადგილზე მოხდა, სადაც მუნიციპალიტეტის მიერ დაქირავებული კომპანია "ფერი"  მუნიციპალური განვითარების ფონდის  პროექტს  - საბაგირო  გზის მშენებლობას ახორციელებდა. 

დავით ტაბატაძე: უსაფრთხოების  ზომები დაცული რომ არ იყო, რათ უნდა მაგას ლაპარაკი.  მუშა არ უნდა მივიდეს და არ უნდა იმუშაოს კრანზე. იმას უნდა ჰყავდეს თავისი ოპერატორი.  როგორც მითხრეს, არ იყო დაცული იმიტომ, რომ კრანს შლიდნენ და კრანის დაშლა, რომ არ იცის მუშამ, ყველამ იცის, რომ უნდა ყოფილიყო თავისი ოპერატორი, მოეყვანა და  დაეშალათ ის. 

ნანა ხაჩიძე: სამსახურები არ აქვთ და რა ქნან ამ ხალხმა? დატოვა 3 ბავშვი და წავიდა სამუშაოზე. სადაც მუშაობდა დაიშალა  ის საწარმო და წამოვიდა სახლში.  იჯდა რამდენი ხანი სახლში. რა ექნა? პურის ფული არ ჰქონდა მის შვილებს. 

გელა კიკნაძე: ჩვენს კომპანიაში მაქსიმალურად დაცულია უსაფრთხოების სტანდარტები, მაგრამ ეს, როგორც მე ვიცი, რაც მოხდა, მომხდარიდან გამომდინარე, უსაფრთხოების ნებისმიერი სტანდარტის დაცვაც რომ მომხდარიყო, ეს ფაქტი მაინც დადგებოდა. ეს არის, უბრალოდ, რაღაც უფრო დაუკვირვებლობით არის მომხდარი და დანარჩენი  როგორ, რანაირად, ამას ყველაფერს გამოძიება დაადგენს.

ვიქტორ დოლიძე: არის  შესაბამისი ნორმატიული დოკუმენტაცია უსაფრთხოების სფეროში. არის ტრენინგები, არის ინსტრუქტაჟები. ინსტრუქციის ტექსტებია, რომელსაც ეცნობიან დასაქმებულები და ჩვენ მიგვაჩნია, რომ ერთ-ერთი ყველაზე კარგად უზრუნველყოფილი ვართ ამ კუთხით პერსონალი.

ინციდენტს  ადამიანის უფლებათა და სამოქალაქო ინტეგრაციის კომიტეტის წევრი დიმიტრი ცქიტიშვილი გამოეხმაურა და შრომის უსაფრთხოების სტანდარტებს გამკაცრებასთან ერთად, ახალი სანქციების დაწესების აუცილებლობაზე ისაუბრა.

დიმიტრი ცქიტიშვილი: საჭიროა, რომ უფრო ქმედითი იყოს სანქციები. თბილისის შემთხვევაში ჩვენ გვაქვს გამკაცრებული სანქციები, რომლებმაც საკმაოდ მნიშვნელოვანი შედეგები მოგვცა, ეხლა პარლამენტში მუშავდება კანონპროექტი, რომელიც გულისხმობს, რომ სანქციები გაიზარდოს ყველა მუნიციპალიტეტისთვის, რომელმაც უნდა მოგვცეს მყისიერი და სწრაფი ეფექტი ამ თვალსაზრისით, რომ ნებისმიერი კომპანია იქნება თუ ინდივიდუალური მშენებელი, რომელიც დაარღვევს ამ სტანდარტებს, რომელიც რისკის ქვეშ დააყენებს დასაქმებულს, აუცილებლად უნდა შესაბამისი საზღაური გადაიხადოს. 

 გავრცელებული ცნობით, შსს-მ ადგილზე მოკვლევა დაასრულა. დაიკითხა 3 თვითმხილველი, მომხდარის მიზეზებს სწავლობენ შრომის ინსპექციაშიც, რომლის დასკვნაც ცნობილი რამდენიმე დღეში გახდება. 

ჭიათურაში კარიერზე ქვიშის ჩამოშლას ერთი ადამიანის სიცოცხლე ემსხვერპლა

ტრაგიკული შემთხვევა მოხდა ჭიათურის მუნიციპალიტეტში. კარიერზე ქვიშის ჩამოშლას  მოქალაქის სიცოცხლე ემსხვერპლა. ახალგაზრდა მამაკაცი, რომელიც ტრაქტორით მუშაობდა, ქვიშის მასაში მოყვა და ადგილზე გარდაიცვალა. გამოძიება სსკ-ის 240-ე  ანუ მუშაობის დროს უსაფრთხოების ნორმების დარღვევის მუხლით მიმდინარეობს.

შოთა აბესაძე: ტრაქტორზე მუშაობდა, ჩამოიშალა ქვიშა, როგორც ვიცი. დიდი ხანი არ იყო, რაც მუშაობდა. ახალდაწყილი ქონდა, არ ვიცი, როგორ და რანაირად.

ექსპერტიზა თუ ჩაუტარდა?
როგორც ვიცი, კი.

ზვიად ბაქრაძე: დაცული იყო ყველაფერი. სადაც გაიარა მაღარომ, მაღარომ საერთოდ დაშალა ეს მთები და გახდა უბრალოდ არაპროგნოზირებადია. რა დროს, რა ჩამოინგრევა მანდ, წარმოდგენა არ მაქვს.
უკრაინელი პარაპლანისტი, რომელსაც გუდაურში სასტიკად გაუსწორდნენ, სამართალდამცველებს უმოქმედობაში ადანაშაულებს („კურიერი“)

რუსთავი2-ის ცნობით, უკრაინელი პარაპლანისტი, რომელსაც რამდენიმე კვირის წინ ადგილობრივები  გაუსწორდნენ, სამართალდამცველებს უმოქმედობაში ადანაშაულებს და მისთვის და ოჯახისთვის უსაფრთხოების გარანტიებს მოითხოვს.

 ანატოლი მუხაილიუტა სამი კვირის წინ გუდაურში მომხდარ ფაქტს პროვოკაციას უწოდებს და განმარტავს,  რომ ქართველ პარაპლანისტებთან მსგავსი ფაქტები ხშირია. მისივე თქმით, ინციდენტების შესახებ სამართალდამცველებს აცნობა, თუმცა კონფლიქტი მაინც გრძელდება. უკრაინელი მფრინავი ამბობს, რომ საქართველოში ორწლიანი იჯარა აყოვნებს, თორემ ქვეყანას დღესვე დატოვებდა.

ინციდენტისას ანატოლი მუხაილიუტასთან ერთად დაშავებული მისი ძმა - დიმიტრი სახლში მკურნალობს. პარაპლანისტი ამბობს, რომ უკვე მესამე კვირაა, ხერხემლისა და თავის მძიმე დაზიანებების გამო ვერ დაფრინავს. უკრაინელი ძმები და კიდევ ერთი ნაცემი უკრაინის მოქალაქე მომხდარი ინციდენტის დამნაშავეების გამოვლენას და ადგილზე მათი უსაფრთხოების ზომების დაცვას ითხოვენ.

მომხდარი ინციდენტის შემდეგ სახლიდან გამოსვლის ეშინია ანატოლი მუხაილიუტას ცოლს.

ქართველმა პარაპლანისტებმა „კურიერთან“ საუბარი არ ისურვეს.

შინაგან საქმეთა სამინისტროში განმარტეს, რომ დაბა გუდაურში საქართველოსა და უცხო ქვეყნების მოქალაქეებს შორის მომხდარი კონფლიქტის ფაქტზე ძიება სისხლის სამართლის კოდექსის 126-ე მუხლით და 187-ე მუხლის პირველი ნაწილით დაიწყო, რაც ძალადობას და სხვისი ნივთის დაზიანებას გულისხმობს.

დაკავებულ ოთხ პირს 2000 ლარის გირაო შეეფარდა და ამ დრომდე საგამოძიებო მოქმედებები მიმდინარეობს.

"ქუჩის ბიჭების" სოლისტის დაჭრაში ეჭვმიტანილსა და მის თანამზრახველს პატიმრობა შეეფარდათ

ირაკლი ნოზაძის დაჭრის საქმეზე ბრალდებულებს აღმკვეთ ღონისძიებად პატიმრობა შეეფარდათ.  „ქრონიკის“ თანახმად, საკუთარ ჩვენებაში ბრალდებული ჯანჯღავა ამბობს, რომ ნოზაძემ მას თანხა-250 ლარი ამფეტამინის შესაძენად გამოართვა. ბრალდებულ თამთა ჯანჯღავას მიერ  გამოძიებისთვის მიცემულ ჩვენებაში საუბარია სად და რა გარემოებებში შეიძინა ირაკლი ნოზაძემ ნარკოტიკი. ამ გარემოებების შესახებ არც დაცვის და არც ბრალდების მხარეს  სასამართლოში არ უსაუბრია.  მხარეები თანხას საყოფაცხოვრებო საჭიროებებს უკავშირებენ.

 29 ივნისს ცნობილი გახდა რომ  ირაკლი ნოზაძის  გამოკითხვა, მისი ჯანმრთელობის მდგომარეობიდან გამომდინარე ორშაბათისთვის გადაიდო.

თათია ჯანჯღავა: დამირეკა ირაკლი ნოზაძემ და მითხრა, რომ უნდა დაეთრია ფაქტი, მისამართზე უნდა წავიდე და ფულს ვკრავ, შენ რამდენი გაქვს, რომ მომცე. მე მას თავიდან ვუთხარი, რომ მქონდა 50 ლარამდე, თუმცა ირაკლიმ მითხრა თუ მეტი მქონდა უნდა მესესხებინა მისთვის და უკან დამიბრუნებდა და ასევე, მომცემდა მოსაწევ ამფეტამინს. მე მას ვენდე და...

საღამოს 4 საათისთვის მე მივხვდი, რომ აღარ მსურდა ამფეტამინის მიღება, რის გამოც დავურეკე ირაკლის და ვუთხარი, რომ სასწრაფოდ ჩემი ფული დაებრუნებინა, რადგან აღარ მსურდა ნარკოტიკი. აღნიშნულზე ირაკლიმ მითხრა, რომ იყო მისამართზე და თავად დამირეკავდა. თუმცა გარკვეული პერიოდის გასვლის შემდეგ, როდესაც აღარ დამირეკა,  მე დავიწყე რეკვა მასთან, თუმცა არ მპასუხობდა, რაზეც ძალიან გავბრაზდი. ხოლო ბოლოს, როდესაც მიპასუხა, მე მას მოვთხოვე ან ფუილი დაებრუნებინა ან კიდევ მოსაწევი ამფეტამინი მოეტანა ჩემთვის, რაზეც ირაკლიმ მიპასუხა, რომ არც ერთი აღარ იყო და ასევე, მაგინა დედის მისამართით.

კახა პაპავა: ხელოვნურად არის დამძიმებული ამ შემთხვევაში ჩვენი მდგომარეობა. ფაქტობრივად, ვერ დაგვისაბუთეს, რატომ არ შეიძლებოდა უფრო ნაკლებად მძიმე აღმკვეთი ღონისძიების გამოყენება. 

არჩილ შაბაშვილი: ჩემი დაცვის ქვეშ მყოფმა განაცხადა, რომ მე როდესაც მივედი შემთხვევის ადგილზე, მე არავის მოკვლის განზრახვა და  სურვილი არ მქონია. ანუ მან  პირდაპირ თუ ირიბად განაცხადა ის, რომ იგი იმყოფებოდა  შემთხვევის ადგილზე. მან სავარაუდოდ, განახორციელა ქმედება, მაგრამ ის დააზუსტა კატეგორიულად, რომ  მას არავის მოკვლის განზრახვის სურვილი და განზრახვა არ ჰქონია. 

თამარ მისაბიშვილი: კონფლიქტი თავიდან დაიწყო თამთა ჯანჯღავამ. ის მივიდა კორპუსთან. იგინებოდა, ემუქრებოდა , სთხოვდა ჩამოსვლას და მუქარის სიტყვები პირველად მისგან იყო წარმოთქმული. 25 ივნისს ასესხა  ეს თანხა, დილით და ამის შემდეგ მოხდა ეს დაჭრა საღამოს საათებში. არ არის ნაპოვნი იარაღი ან დანა.  მიგვითითა, მაგრამ იქ არ  აღმოჩნდა, სადაც მიგვითითა. 

ავთანდილ ბუაძე :ირაკლი ნოზაძის გამოკითხვა გადაიდო იმ მიზეზით, რომ მისი ჯანმრთელობა არ არის იმ კონდიციაში, რომ შეძლოს მონაწილეობის მიღება გამოკითხვაში. ორი ჭრილობა აქვს მას მიყენებული, ოღონდ არ ახსოვს რით მიაყენეს, რა ნივთი იყო და შემდეგ უკვე როგორ აღმოუჩინეს პირველი დახმარება და როგორ მოხვდა საავადმყოფოში.

თავად რას ამბობს, მოტივი  რა იყო?
ყოფით ნიადაგზე, ანუ ვალის გამო წარმოიშვა ეს კონფლიქტი. ვალი ჰქონდა  ირაკლის ამ ბრალდებულის და შესაბამისად ვერ მოახერხა დროულად  დაბრუნება. 

საუბარი იყო ნარკოტიკულ ნივთიერებაზე...
პირდაპირ მინდა განვაცხადო და ირაკლისაც  ვკითხე, რომ ვრცელდება ასეთი რამ პრესაში-მეთქი და ირაკლიმ განაცხადა და ზოგადად, საქმესთან, რეალობასთან ამას კავშირი არ აქვს, რომ ნარკოტიკებს და რაიმე სახის წამალს და პრეპარატს ამ საქმესთან შემხებლობა არ აქვს საერთოდ.

თამთა ჯანჯღავა ყვება მის ჩვენებაში, რომ ეს თანხა ირაკლი ნოზაძეს გადასცა სწორედ ნარკოტიკული ნივთიერების გამო. 
მე თამთა ჯანჯღავას ჩვენებას არ ვიცნობ და არც მექნებოდა  შესაძლებლობა, რომ  ამ ეტაპამდე მის ჩვენებას გავცნობოდი. მე ვიცნობ მხოლოდ იმას, რასაც ირაკლი ამბობს. 

აქცია პანკისში
პანკისის ხეობაში, სოფელ ბირკიანში მოსახლეობამ აქცია  გამართა. ადგილობრივებმა მდინარე ალაზანზე ჰესის მშენებლობის დაწყება გააპროტესტეს. მათი თქმით „ხადორი-3“- ის მშენებლობა ხეობაში ეკოლოგიურ პრობლემებს შექმნის. პანკისელები თვლიან,   რომ თუ მდინარის წყალს მილებში მოაქცევენ, ხეობა წყლის გარეშე დარჩება.  ადგილობრივები  ამბობენ, რომ კომპანია „ფერის” წარმომადგენლებს სხვადასხვა სახის დაპირებების მიუხედავად, მუშაობის გაგრძელების საშუალებას არ მისცემენ.

 29  ივნისს  მცირე დაპირისპირებაც მოხდა. კერძოდ, ადგილზე პანკისელებმა კომპანიის წარმომადგენლებს ტექნიკის გადაყვანის საშუალება არ მისცეს. 

მუსა გოდერძიშვილი: ხალხმა არ იცის თუ რა მოლაპარაკებები ჩაატარა კონკრეტულმა ჯგუფმა თბილისში, მაშინ ქუმსიშვილი იყო მინისტრი, მასთან ჩადიოდა ერთი ჯგუფი და მოლაპარაკებებს აწარმოებდა, თუმცა ამ მოლაპარაკებების მსვლელობა, თუ რაზე შეთანხმდნენ ხალხმა არ იცოდა.

ომარ ციხესაშვილი: პანკისის ხეობაში ალაზნის დინება,  რომ შეწყდება, არაფერ კარგს ეს არ მოიტანს ამ ხეობისთვის. ამ ხეობისთვის ძალიან ცუდი იქნება ალაზნის დინება, რომ შეწყდება, ამის გამო ვართ შეკრებილები.

მათე ქავთარაშვილი: აქ არის ხელისუფლების ინტერსი, აქ არის პირდაპირ სიკეთის მომტანი, ადამიანების დასაქმება წაადგება სახელმწიფოს, უმუშევრობის ძალიან დიდი პრობლემაა, თუ ზიანის მომტანი არ არის, არც გარემოს არ აყენებს დიდ ზიანს.

 

ეროვნული ბანკის შენობასთან საპროტესტო აქცია გაიმართა
სამშენებლო კომპანია „მოდულის“ მიერ დაზარალებულებმა ეროვნული ბანკის შენობასთან საპროტესტო აქცია გამართეს.

დაზარალებულები მოითხოვენ, ეროვნულმა ბანკმა შეისწავლოს  2006-დან 2009 წლამდე, საქართველოს ბანკის მიერ შპს „მოდულზე“ გაცემული კრედიტები და მისი მიზნობრიობა, ასევე პასუხისმგებლიანი დაკრედიტების სტანდარტი. აქციის მონაწილეების განცხადებით, სამშენებლო კომპანია „მოდული“ 2011 წლიდან გაკოტრებულია, მშენებლობები შეჩერებულია და 100- ზე მეტ ოჯახს საქართველოს ბანკი კუთვნილ ფართებს უყიდის.

აქციის მონაწილეებმა ეროვნული ბანკის პრეზიდენტის სახელზე განცხადებაც შეიტანეს და საქმის შესწავლა ითხოვეს.

დავით ებრალიძე: ეროვნულმა ბანკმა შეამოწმოს საქართველოს ბანკის ქმედება, მის მიერ გაცემული კრედიტები რამდენად თავსდება პასუხისმგებლიანი დაკრედიტების სტანდარტის ფარგლებში,. მიგვაჩნია, რომ საქართველოს ბანკის მიერ რამოდენიმეჯერ გაცემული სესხი სრულიად უპასუხისმგებლოდ, როგორც მევახშის მიერ ისე იყო გაცემული, არ უყურებდა შენდებოდა თუ არა შენობები, იფლანგებოდა ეს ფული. 

ევროპარლამენტარების შეხვედრა რელიგიური კონფესიების წარმომადგენლებსა და სამოქალაქო საზოგადოებასთან

ევროპის სახალხო პარტია რელიგიური კონფესიებისა და სამოქალაქო საზოგადოების წარმომადგენლებს შეხვდა. ევროპარლამენტარებმა მათთან ერთად საქართველოს ევროინტეგრაციის პროცესში ეკლესიის როლზე ისაუბრეს. 

ევროპარლამენტართა თქმით, ევროკავშირს არ აქვს  ერთი  უნივერსალური საკანონმდებლო იდეა, რომელიც ყველა ქვეყნის კონტექსტს მოერგება. შესაბამისად, ამ  პრობლემების აღმოფხვრაზე მუშაობისას, ყველა ქვეყანამ საკუთარი საკანონმდებლო ტრადიციებიდან გამომდინარე უნდა იხელმძღვანელოს. ევროპის სახალხო პარტიის რელიგიისა და  კულტურათაშორისი დიალოგის სამუშაო ჯგუფის წევრები მიიჩნევენ, რომ რელიგია პოლიტიკური ინტერესების მექანიზმად არ უნდა იქცეს. 

კათოლიკოს-პატრიარქის და ევროპარლამენტის დეპუტატების საგანგებო შეხვედრა  („კურიერი“)

საქართველოს კათოლიკოს-პატრიარქის და ევროპარლამენტის დეპუტატების საგანგებო შეხვედრა საპატრიარქოში გაიმართა.  რუსთავი2-ის ცნობით, შეხვედრაზე უკრაინის ეკლესიის ავტოკეფალიის საკითხი  განიხილეს.   

იან ოლბრიხტი:  ჩვენ მჭიდრო კონტაქტი გვაქვს უკრაინის ეკლესიასთან და ვაკვირდებით მთლიანად რა ხდება მართლმადიდებლურ სამყაროში. ეს საკითხი მნიშვნელოვანია არა მხოლოდ უკრაინისთვის, არამედ მათთვისაც, ვისთვისაც მართლმადიდებლური ეკლესიაა მნიშვნელოვანი. ჩვენ პოლიტიკოსები, არავის რჩევას არ ვაძლევთ. ვფიქრობ, რომ თავად ეკლესიამ უნდა მიიღოს გადაწყვეტილება. ვიცით, რა ხდება მსოფლიოს ამ ნაწილში, როგორი აქტიურია რუსეთი, როგორ ცდილობს ის გავლენის მოხდენას, ამისთვის ის ყველა საშუალებას იყენებს.

ანა ზაბორსკა: მნიშვნელოვანია გონივრულად ვიმოქმედოთ, გადაწყვეტილების მიღება მარტივი არ არის და ეს ვერც მოკლე დროში ვერ მოხერხდება. თუ პოლიტიკოსებიც და ეკლესიაც მოთმინებას გამოიჩენენ, დაინახავენ ქართველი ხალხის კეთილ ნებასაც, ამით ნახევარი საქმე გაკეთებული იქნება. აუცილებლად უნდა ილაპარაკონ უკრაინელებმაც და რუსებმაც, რადგან გაჩუმება ყველაზე დიდი მტერია.

გიორგი ჰოლვენი: ჩვენ ერთმანეთისგან ბევრი რამ უნდა ვისწავლოთ, საქართველო კარგი მაგალითია სხვადასხვა ეკლესიის თანაარსებობის. ეს უძველესი ტრადიციაა და მაგალითს გვაძლევს, როგორ უნდა მოვექცეთ ერთმანეთს. ჩვენ აქ არ ჩამოვედით, რომ გასწავლოთ ევროპული ტრადიციები, აქ ვიმყოფებით თქვენს მოსასმენად და იმიტომ, რომ თქვენგან ვისწავლოთ.

თინა ბოკუჩავა: ევროპარლამენტარებისთვის, ცხადია, უკვე ცნობილია ის გამოწვევები, რის წინაშეც ჩვენი ქვეყანა დგას. ის, რომ ივანიშვილის ხელისუფლება მართლმსაჯულების სისტემას იყენებს პოლიტიკური მიზნებისთვის, ის, რომ ხელისუფლება დევნის თავისუფალ მედიას, მაგრამ ჩვენი ვალია, რა თქმა უნდა, მეტი დეტალი მივაწოდოთ ამ პრობლემების შესახებ იმისთვის, რომ საქართველომ შეძლოს, რომ გადალახოს ეს პრობლემები და გახდეს ევროკავშირის სრულფასოვანი წევრი უახლოეს მომავალში.

 მოგვიანებით, ევროპარლამენტის დელეგაცია  ოპოზიციის წარმომადგენლებს  შეხვდა. 
აშშ-ის სახელმწიფო დეპარტამენტის ყოველწლიური ანგარიში

აშშ-ს სახელმწიფო დეპარტამენტის ყოველწლიურ ანგარიშში ტრეფიკინგზე საუბრისას საქართველოც არის ნახსენები და მითითებულია, რომ საქართველოს მთავრობა სრულად აკმაყოფილებს ტრეფიკინგის აღმოფხვრის მინიმალურ სტანდარტს, როგორც დოკუმენტის ავტორები ამბობენ, საანგარიშო პერიოდში, საქართველოს მთვარობამ სერიოზული და მდგრადი ძალისხმევა გასწია. მთავრობამ საანგარიშო პერიოდში ტრეფიკინგის მეტი მსხვერპლი გამოავლინა და მათ ზრუნვის ფართო პროგრამები შესთავაზა. ამასთანავე, ანგარიშის  თანახმად რომ საქართველოში ქუჩაში მცხოვრები ბავშვების იდენტიფიცირება ჯერ კიდევ პრობლემად რჩება.

ანგარიში  თბილისში შეაფასეს. 

თამილა ბარკალაია: ზოგადად ანგარიშში წერია, რა თქმა უნდა, გამოწვევების შესახებაც, თუმცა გამოწვევები არის ყველა ქვეყნის მიმართ და რეკომენდაციებიც, ეს ბუნებრივი პროცესია.  წელს განსხვავებით წინა წლებისგან ჩვენ პირველად აღმოვჩნდით საუკეთესო პრაქტიკის მქონე ქვეყნებს შორის. 

დავით ლორთქიფანიძე: განსაკუთებით უნდა აღინიშნოს, რომ საქართველო მოხვდა იმ 39 მოწინავე სახელმწიფოს ჩამონათვალში, რომელთა ადგილი განეკუთვნება პირველ კალათას. ეს არის ზუსტად იმ უწყებათაშორისი საბჭოს ძალისხმევის შედეგი, რომელსაც იუსტიციის მინისტრი ხელმძღვანელობს. 

ნათია მეზვრიშვილი: პოზიტიურად არის შეფასებული აღნიშნულ ანგარიშში გამოძიების შედეგები და სისხლის სამართლებრივი დევნის კომპონენტი და ასევე ერთ-ერთ საუკეთესო მაგალითად არის მოყვანილი საქართველოს ძალისხმევა მიმართული ქუჩაში მცხოვრები ბავშვებ ის პრობლემის აღმოსაფხვრელად. 

გაეროს ბავშვთა ფონდმა კვლევის შედეგები გამოაქვეყნა

 გაეროს ბავშვთა ფონდმა სკოლამდელი აღზრდის დაწესებულებებში არსებული ვითარების შესახებ კვლევა გამოაქვეყნა. დოკუმენტის მიხედვით, აღმზრდელთა 44% არაკვალიფიციურია. ბაღების ხელმძღვანელთა ნახევარს კი შეუფერებელი აკადემიური განათლება აქვს. გარდა ამისა, მასწავლებელთა საშუალო ხელფასი 336 ლარია, რაც ქვეყანაში საშუალო ხელფასზე თითქმის სამჯერ დაბალია.  კვლევაში ასევე აღნიშნულია, რომ სპეციალური საჭიროებების მქონე ბავშვები აწყდებიან  ბარიერებს რეალური ინკლუზიის გზაზე.

ანა ჯანელიძე: გამოწვევა და პრობლემა არის ის, რომ არ არსებობდა მოთხოვნები, ანუ, პირველ რიგში, ეს მოთხოვნები უნდა გაჩნდეს და დაინერგოს პრაქტიკაში. ამის შემდეგ უკვე შემდეგი ნაბიჯი არის ის, რომ გაჩნდეს შესაბამისი მოსამზადებელი პროგრამები. დღესდღეობით და ბევრი წლის განმავლობაში უკვე საქართველოში არ არსებობს უმაღლესი განათლების დაწესებულებებში შესაბამისი მოსამზადებელი პროგრამები სკოლამდელი განათლების მიმართულებით. 

..უთანასწორობა არსებობს არამხოლოდ თბილისსა და რეგიონებს შორის, არამედ რეგიონებს შორისაც და თბილისს 

შორის. იმის მიხედვით, სად დაიბადა ბავშვი, იღებს განსხვავებული ხარისხის სკოლამდელ განათლებას, რაც არის ძალიან მიუღებელი და დაუშვებელი. 

კახაბერ გვანცელაძე: თანამშრომლების ოდენობა არის 9400, აქედან გამომდინარე, შესაძლებელია, არსებობდეს გარკვეული ნაწილი, რომლებიც საკვალიფიკაციო მოთხოვნებს მეტ-ნაკლებად აკმაყოფილებენ, თუმცა ჩვენ გვაქვს უწყვეტი განათლების პროექტი, რომლის მიხედვითაც, გადამზადება ხდება მუდმივად ჩვენი პერსონალის.

  გავრცელებული ცნობით, განათლების სამინისტრო სექტემბრიდან სკოლამდელი აღზრდის კუთხით მასშტაბური რეფორმის განხორციელებას იწყებს.  რეფორმა ბაღებში განათლების კომპონენტის დამატებას მოიცავს, რაც დამამთავრებელ წელს მოზარდების სკოლისთვის მომზადებას გულისხმობს.

ლია გიგაური: განურჩევლად იმისა, აქვს თუ არა მას (პედაგოგს) უმაღლესი განათლება, დასჭირდება ძალიან ხანგრძლივი, ღრმა კურსის გავლა და შემდეგ შემოწმება, რამდენად სწორად აითვისა ის პრიორიტეტები, რომლებიც აქვს ახალ რეფორმას სკოლამდელ დაწესებულებებში. თუ ვერ მოახდინა იმ ცოდნის ტრანსფერი ყოველდღიურ საქმიანობაში, თუ არ შეცვალა მიდგომები პედაგოგმა ან სასწავლო ნაწილმა, მაშინ ის აღარ იმუშავებს იმ აღსაზრდელებთან. 

რაც შეეხება ბაგა-ბაღებს რეგიონებში,  მედიის ცნობით, კანონის მიხედვით, მათთვის გამოყოფილი საბიუჯეტო თანხის ოდენობას მუნიციპალიტეტი თავად განსაზღვრავს. გაეროს ბავშვთა ფონდის რეკომენდაციაა, შემუშავდეს ზოგადი სტანდარტი, რომლის დაცვაც ყველა მუნიციპალიტეტისთვის სავალდებულო იქნება.

საზოგადოებრივი მაუწყებლის პროგრამული პრიორიტეტები
საზოგადოებრივი მაუწყებლის სამეურვეო საბჭომ არასამთავრობო ორგანიზაციებს 2018-2021 წლების პროგრამული პრიორიტეტები გააცნო და მათი შენიშვნები მოისმინა. შეხვედრაზე მესამე სექტორის ზოგიერთ ინიციატივას კამათი მოჰყვა. კონკრეტულად კი შეხვედრის მონაწილეების ნაწილმა მოითხოვა, რომ მაუწყებლის შინაარსობრივ პრიორიტეტებს დამატებოდა რელიგიური, ეთნიკური, სექსუალური და სხვა უმცირესობების ჩამონათვალი, რაც სხვა არასამთავრობოების წარმომადგენლებმა გააპროტესტეს იმ არგუმენტით, რომ ამ ჯგუფების უფლებები ქვეყანაში არ ირღვევა. იმას, რომ ეს ჩამონათვალი პრიორიტეტებში არ უნდა იყოს, ეთანხმება სამეურვეო საბჭოს უმრავლესობაც. შეხვედრაზე შეკითხვები  დაისვა კვლევებზეც, რომლითაც ბორდმა პროგრამული პრიორიტეტები შეადგინა.

არასამთავრობო სექტორმა საკუთარ წინადადებები მაუწყებლის მეურვეებს წერილობით  უნდა მიაწოდოს.

ნატა ძველიშვილი: თუ შეაფასეთ წინა პრიორიტეტების დოკუმენტის შესრულება, არის თუ არა ამის ანგარიში?

ირინა ფუტკარაძე: 2015-16 წლის დეკემბერში ასევე ჩამოვაყალიბეთ ექსპერტული კვლევა და ვთხოვეთ ჩვენ ექსპერტებს, საკმაოდ მაღალი კვალიფიკაციის ექსპერტები გვყავდა და ვთხოვეთ, რომ შეეფასებინათ გარკვეული  გადაცემები.

ნინია კაკაბაძე: ეს იყო რამდენიმე ექსპერტის შეფასება პოლიტიკური გადაცემების და ორი კვირს განმავლობაში,  რომელმაც ჩვენ დაგვანახა მეტ-ნაკლებად ეს სურათი, თუ როგორ გვაქვს საქმე აი, ამ საინფორმაციო ...

ირინა ფუტკარაძე: ნინია, თქვენ არ იცით, როგორ მუშავდებოდა ეს დოკუმენტი და ამას ასე ნუ აფასებთ. არ შეიძლება ასე შეფასება, ასეთი არასერიოზული. თქვენ გინდათ, აქ, თავი მოაწონოთ ვიღაცეებს. 

გია იაკობაშვილი: მეგონა რომ 30 წლის წინ დავასრულეთ ამ ხალხთან ჭიდილი და აი აღორძინდა. თქვენ ხართ არასერიოზულები და დანარჩენები ყველანი ამ  თემაზე საუბრობენ...

პარკინგის საკითხის განხილვა  თბილისის საკრებულოში
თბილისის საკრებულოს თავმჯდომარე მიწისქვეშა პარკირების თემაზე ფრაქცია ნაციონალური მოძრაობის განცხადებას გამოეხმაურა. გიორგი ტყემალაძის თქმით, ოპოზიცია აპროტესტებდა, როდესაც პუშკინის მიმდებარედ მიწისქვეშა პარკინგი კერძო ინვესტიციით ხორციელდებოდა, ახლა კი გამოცხადებული ინტერესთა გამოხატვით არავინ დაინტერესდა, იმის მიუხედავად, რომ მერია მზად არის მიწისქვეშა პარკირებისთვის კონკრეტული მიწის ნაკვეთი მსურველებს 1 ლარად გადასცეს. ტყემალაძის თქმით, მაშინ ნაციონალური მოძრაობის წინააღმდეგობა პოლიტიკური დღის წესრიგით იყო განპირობებული. საკრებულოს უმრავლესობის წევრების განცხადებით, ყველაფერი გაკეთდება იმისთვის, რომ დაგეგმილი პროექტების განხორციელდეს. 

ლევან ხაბეიშვილი: თქვეს, რომ 25 მილიონ ლარად ჩვენ 100 ავტობუსს ვიყიდითო, შემდეგ ეს ტენდერი ჩავარდა, მერე თქვეს, რომ 100 ვეღარ ვიყიდით, მაგრამ 45 მილიონად 90 შესყიდვას შევძლებთო, ეს ტენდერიც ჩავარდა ორი დღის წინ. ძალიან მარტივი შეკითხვაა, მუდმივად ყველაფერი ჩაუვარდეს დედაქალაქის მთავრობას და უმრავლესობას, მე არ მგონია ნორმალური.

ირაკლი ზარქუა: ჩემი კოლეგა ოპოზიციიდან საუბრიობს ჩავარდნებზე, მინდა შევახსენო, რომ ჩავარდნილი პარტია ხართ თქვენ წლიდან წლამდე და ამას არჩევნები ადასტურებს, რომ ჩავარდნა ჩავარდნებით მოდიხართ აქამდე. რაც შეეხება კონკრეტულად ამ ტენდერებს, ჩვენ ვართ პასუხისმგებლიანი მთავრობა, სადაც მცდელობა გვაქვს, რომ მივიღოთ ისეთი პირობები, მათ შორის, ავტობუსებთან დაკავშირებით, სადაც მორგებული იქნება დედაქალაქს.

გიორგი გაბაშვილი: იგივე პარკირებას, რაც შეეხება, გეუბნებოდით ჩვენ ორი თვის წინ, რომ ამ ინტერესთა გამოხატვას რომ აცხადებთ, ვვარაუდობდით, რომ არავინ შემოვა ამ ინტერესთა გამოხატვაზე. სხვა არის, როცა მილიარდერს, რომელიც აშენებს ბიზნეს ცენტრს და ეს მისთვის მთლიანი პროექტია და ეს პროექტი კარგად აქვს გათვლილი, იქ დამატებითი პარკინგის საშუალებას თუ შევუქმნით ერთ ლარად, აიღებს. სხვას რომ თავაზობთ ამ ბიზნესის გარეშე, რომელსაც არ აქვს ასეთი ბიზნესი და მარტო პარკინგს თავაზობთ, როგორც ბიზნეს, ან გათვლა უნდა მოაყოლოთ ან პირობები უნდა იყოს ისეთი, რომ დაინტერესდეს.

დავით უთმელიძე: თუ ბიზნესმენის ინტერესიც და ჩვენი ინტერესიც დაემთხვა პუშკინის სკვერთან მიმართებაში, ეს ხომ იდეალური გამოსავალია. ბიზნესის და მუნიციპალიტეტის ინტერესი დაემთხვა და განხორციელდა პროექტი. ახლა თქვე იძახით, რომ არ ხორციელდება იმიტომ, რომ ბიზნეს ინტერსი არ არის, ეს ისედაც გრძელვადიან, მოგებიანი პროექტი რთულია, გეთანხმებით, მაგრამ ის პირველი შემთხვევა, როცა გამოჩნდა ეს ინტერსი განხორციელდა ორმხრივ მომგებიანი პროექტი.

ლილე ლიპარტელიანი: ბ-ნმა ურთმელიძემ აღიარა, რომ დაემთხვა თურმე მუნიციპალიტეტის და ივანიშვილის ინტერესები ერთმანეთს, დიახ, რომ დაემთხვა ბ-ნა ბიძინა ივანიშვილმა სარგებლობის ითხოვა ეგ მიწა და თქვენ უნგრევთ, ასე, რომ ვთქვათ და სამუდამო საკუთრებაში მიეცით ეს მიწა და არ მიგიციათ 27 წლის იჯარით.

ირაკლი ნადირაძე: რატომ ჩაუვარდათ უკვე მეორეჯერ ავტობუსების ტენდერი და ასევე, რატომ ჩაუვარდათ ინტერესთა გამოხატვა, რომელიც ეხებოდა თბილისში მრავალსართულიანი პარკინგების მშენებლობას? ერთ-ერთი პასუხი არის ის, რომ ბიძინა ივანიშვილს მათ განსხვავებული პირობა შესთავაზეს  და სამუდამო საკუთრებაში მისცეს 1 ლარად თბილისელების ქონება და ეს პარკინგი თუ არ გააკეთა მხოლოდ 100 ლარით დაჯარიმდება, ხოლო დანარჩენ ინვესტორებს სთავაზობენ  25 წლიანი იჯარით. 

ბექა დავითულაინი: 1 ლარად გადაცემაზე როცა გვქონდა ბევრი შენიშვნა და კრიტიკა, დღესაც 1 ლარად ვაძლევთ მსგავს პირობებში და არ სურს ამ ადამიანებს,  ვისაც სურდა გაკეთება. მოვიდნენ მოგვიყვანოს ოპოზიციამ მათი ნაცნობი ბიზნესმენები და დიდი სიამოვნებით 1 ლარად იგივე პირობებით მივცემთ.   

ღია კაფეების  მფლობელების   კითხვებს მერიამ უპასუხა 

ღია კაფეების მფლობელებმა მერიის  რეგულაციები გააპროტესტეს. ისინი ამბობენ, რომ უწყება ღია ადგილებში კერძო მესაკუთრეებს მაგიდებს არ ადგმევინებს.  კაფეების მფლობელებს  „ევროპული საქართველოს“ წევრები შეხვდნენ. ღია კაფეების მეპატრონეები ამბობენ, რომ შეზღუდვები, რომელსაც მუნიციპალიტეტი აწესებს, მათ ბიზნესზე უარყოფითად აისახება.  მერიაში კი აცხადებენ, რომ არავინ არავის ავიწროვებს და რეგულაციები წესრიგისთვის არის საჭირო.

გიორგი გაბაშვილი: იმის მაგივრად, რომ ქალაქის მერია ხელს უწყობდეს გარე კაფეებს, იმიტომ რომ გვინდა ეს ტურისტული ქალაქის იყოს. იქმნება  გაუგებარ პრობლემები, აბრებთან დაკავშირებით, წარწერებთან დაკავშირებით, საკუთარი მენიუების მაგიდაზე დადებასთან დაკავშირებით, გარე კაფეების მოწყობასთან დაკავშირებით. იმის ნაცვლად, რომ იყოს თანამშრომლობის ვითარება, არის ზედამხედველობის საშუალებით მუდმივად მათთვის ხელის შეშლა. ჩვენი მოთხოვნაა, გამოვიდეს მერია და გარკვევით თქვას, რა პრობლემებია და რისი დარეგულირება უნდა. 

ვლადიმერ სტეფანოვი: მოვიდნენ და თანამშრომლებს ჩამოახსნევინეს დაფები.  საუბარი იყო, ირიბად გვითხრეს, რომ ყვავილზეც კიო ნებართვა უნდა იყოს. ანუ ყვავილები რომ გვაქვს, გამწვანებასაც ნებართვა   უნდა თურმე და მერე  დაიწყო ცოტა ისეთი პროცესი. ბევრი რესტორანია,  ბევრი გარე კაფეა და ჭორის დონეზე თუ საფუძველი  რა იყო, არ ვიცი, თითქოს იყო ლაპარაკი, რომ  უნდა აიკრძალოს მაგიდების დადგმა გარეთ. 

ბექა დავითულიანი: ქონების მართის სამსახური თუ დაგრთავს ნებას უნდა განათავსო, თუ არ დაგრთავს არ უნდა განათავსო, ამ წუთში ვისაც განთავსებული აქვთ და მათ მიმართული აქვთ ქონების მართვის სამსახურისთვის, ხელშეკრულების პირობებზე შეთანხმებამდე მათ პრობლემა არ ემუქრებათ, ვინც არღვევს ყოველგვარ სტანდარტს და არც მერიას მიმართავს, არც აპირებს, რომ მიმართოს და განთავსებული აქვს უკანონოდ ამაზე მოხდება სამართლებრივ რეაგირება.

კახი კალაძე: არავინ არაფერის აღებას არ მოსთხოვს, მაგრამ წესრიგი აუცილებელია, როდესაც ვსაუბრობთ, აღმაშენებლის ქუჩაზე, რომელიც არის განახლებული, რეაბილიტირებული, ჩვენ იქ გარვეული წესრიგი დავამყარეთ, შეუძლებელი იყო ქუჩაში ნორმალურად ადამიანს გაევლო იმდენად იყო ტროტუარებზე გადმოწეული მაგიდები. ყველაფერს აქვს თავის წესი.

თბილისში ძველ იპოდრომთან ახალი სატრანსპორტო კვანძის მშენებლობა გრძელდება
თბილისში ძველ იპოდრომთან ახალი სატრანსპორტო კვანძის მშენებლობა გრძელდება. პროექტი მიმდინარე წლის აპრილში დაიწყო და სექტემბერში უნდა დასრულდეს. სამუშაოებზე დედაქალაქის ბიუჯეტიდან 3 მლნ ლარამდე  უნდა დაიხარჯოს. ცინცაძე-კარტოზიას ქუჩების კვეთაზე ახალი პანდუსის მიმდებარედ უკვე დაირგო სხვადასხვა ჯიშის ხეები, მათ შორის,  ჰიმალაის კედარი, ტირიფი, აკაცია და დეკორატიული ტყემალი.
პროექტის მიმდინარეობას  თბილისის მერი ადგილზე გაეცნო.

კახა კალაძე: პანდუსი გაკეთდება, რომელიც სექტემბრის ბოლოს უნდა დასრულდეს ყველანაირი კეთილმოწყობით. ამ კონკრეტულ ლოკაციაზე იყო საცობის პრობლემა და ეს კონკრეტული პროექტი ჩვენ მოგვცემს შესაძლებლობას, რომ განიტვირთოს საცობი. ეს არის პირველი ეტაპი. მეორე ეტაპი თამარაშვილის კვანძის კვლევა გვაქვს დაწყებული, რომ იქაც სამომავლოდ, ამ პროექტის განხორციელების შემდეგ, იქ არ შეიქმნას პრობლემა.

გიგა გიგაშვილი: ჩვენ ვახორციელებთ საკომპენსაციო ღონისძიებებს და ეს არის ერთ-ერთი ნათელი მაგალითი, რა დროსაც საკომპენსაციო ღონისძიების ფარგლებში დაირგო 140 ძირი ხე-მცენარე, რომლის მოვლა-პატრონობასაც მუნიციპალიტეტი თავის თავზე იღებს. 

თბილისის მერი აღმაშენებლის გამზირზე მოსახლეობას საყოფაცხოვრებო მოწყობილობის დემონტაჟისთვის გონივრულ ვადას აძლევს

აღრიცხვის შემდეგ თბილისის მერმა რეაბილიტირებულ აღმაშენებლის გამზირზე მოსახლეობას კონდიცირების სისტემების, გათბობის სისტემის და სხვა საყოფაცხოვრებო მოწყობილობის დემონტაჟისთვის გონივრული ვადა მისცა. კახა კალაძემ ზედამხედველობის სამსახურს საკითხის გასაკონტროლებლად მონიტორინგი დაავალა. აღრიცხვის შემდეგ მერია სარეაბილიტაციო სამუშაოებს საკუთარი ხარჯებით უზრუნველყოფს.

კახა კალაძე: მე მაქვს ფოტოსურათები თუ რა მდგომარეობაშია დღეს  იქ არსებული ისტორიული ძეგლები.

.. მე მინდა დავავალო თბილისის ზედამხედველობის სამსახურს, რომ დააფიქსიროს და აღრიცხოს თითოეული მსგავსი ფატი, რაზეც მე ახლა ვსაუბრობდი. მესაკუთრეებს მივცეთ გონივრული ვადა, რომ თვითნებურად მოწყობილი ინფრასტრუქტურის დემონტაჟი განახორციელონ. ის დაზიანებები, რაც არის ფასადებზე მონგრეული- მინგრეული და გაუბედურებული, ამს ჩვენი ხარჯებით აღვადგენთ ჩვენ.

თბილისის მერიის ცნობით, აღმაშენებლის რეაბილიტაცია 52 მისამართზე ჩატარდა. მათგან 42 ისტორიული მემკვიდრეობის ძეგლია. მონიტორინგს ზედამხედველობის საქალაქო სამსახური დიდუბე-ჩუღურეთის გამგეობასთან და თბილისის განვითარების ფონდთან ერთად აწარმოებს.

გიორგი ბაგრატიონი: რამდენიმე ოჯახს აქვთ აივნებზე დადებული და არ დაუზიანებიათ მათ ფასადი და არ დაუზიანებიათ კედელი. არის ადგილები, რომელმაც სახურავზე დააყენეს კონკრეტულად ეს აგრეგატები. აქედან გამომდინარე ყველა მივუთითებთ იმ ადგილებს, სადაც შეძლებენ ის ადამიანები, რომ დღეს კონკრეტული სხვადასხვა სახის აგრეგატები დაამონტაჟონ, დააყენონ.

აღმაშენებლის გამზირზე ფასადების აღწერა 2 კვირაში დასრულდება ამავე პერიოდში ცნობილი გახდება რა გონივრული ვადა მიეცემა მოსახლეობას საყოფაცხოვრებო მოწყობილობების დემონტაჟისთვის.
საპროტესტო აქცია კვარიათში - მოსახლეობა მაღალსართულიანი სასტუმროების მშენებლობას აპროტესტებს

კვარიათში  ადგილობრივმა მცხოვრებლებმა სასტუმროს ტიპის აპარტამენტის მშენებლობა გააპროტესტეს. მოქალაქეები ამტკიცებენ, რომ ზღვისპირას  12 სართულიანი ნაგებობის აშენების უფლება ხელისუფლებასთან დაახლოებულმა პირებმა, შეძლეს. აქციის მონაწილეები სამშენებლო პროცესის დარღვევებზე საუბრობენ .
თემურ კაკაბაძე: სამწუხაროდ, უცხო პირები, გავლენიანი ადამიანები ახერხებენ  მრავალსართულიანი შენობების მშენებლობას, მაშინ, როდესაც ადგილობრივებს ყველანაირად ზღუდავენ. თავისი გავლენის გამოყენებით ახერხებენ ყველაფერს.  მშენებლობის თვალსაზრისით აქ უამრავი დარღვევაა. მაგრამ კაციშვილი ამას არ აკონტროლებს და არ უყურებს. მაგალითად, სამშენებლო მასა ყრია პლიაჟზე. ეს მინიმალური დარღვევები, რასაც ვხედავ. 

ვიოლა გოგოლაძე: დამსვენებლები, ვინც მყავს, ისინიც გარბიან იმიტომ, რომ სულ ხმაურია. დილიდან რომ დაიწყებენ, მთავრდება საღამოზე ხმაური. ყველანაირად დარღვევები აქვთ. გვინდა, რომ შეაჩერონ ან რამე გააკეთონ. 

ჯელალ ქიქავა:  ეს არის  კლასიკური მაგალითი, თუ როგორ შეიძლება ბლატნოი ტიპებმა (ბოდიში ამ სიტყვაზე) აიღონ ყველანაირი უფლება მშენებლობაზე.  აი, კლასიკური მაგალითი. 12  სართულიანი სახლი ზღვასთან პირდაპირ, იქ, სადაც მოსახლეობა ისვენებს, ბევრი ტურისტია, მიდის მთელი დღე ჩაქუჩის რტყმა. მივმართავ ქალაქის მერს და  მივმართავ აჭარის პირველ პირს, თქვენ უკვე ზღვარს გადიხართ, აი თქვენი ქმედებები და იცოდეთ, რომ  უკან მოგიბრუნდებათ სუყველას ყველაფერი. 

ელტონ ჯონის კონცერტი

 30 ივნისს შეკვეთილში ელტონ ჯონი  „ბლექ სი არენაზე“ საკუთარ ბენდთან ერთად 2 კონცერტს გამართავს. ორგანიზატორები ამბობენ, რომ 2018 წელს ელტონ ჯონის მოსმენა ევროპაში მხოლოდ შეკვეთილში იქნება შესაძლებელი.

გიორგი კერესელიძე: პირველ  რიგში ძალიან დიდი სურპრიზი იყო ჩვენთვის, რომ ესეთი ფანი ყოფილა ფეხბურთის, როგორც გავიგეთ, ინგლისის ნაკრების გულშემატკივარი. ძალიან დიდი ხანია, ადრეული ბავშვების ასაკიდან არის მოყვარული ფეხბურთის და მით უმეტეს, როცა მსოფლიო ჩემპიონატი ტარდება, ამ მოგზაურობის დროს ითხოვს ხოლმე სპორტულ არხებს კულისებში, სადაც იგი იქნება მოთავსებული. ჩვენ, რა თქმა უნდა, დავაკმაყოფილეთ მისი ეს თხოვნა და ასევე მინდა  ის სიახლეც ვამცნო საზოგადოებას, რომ მოსულ სტუმრებს ვინაიდან ხვალაც და ზეგაც იქნება ფეხბურთი, მერვედფინალები და ძალიან საინტერესო თამაშები, ყველა მოსულ სტუმარს შეეძლება ნახოს ფეხბურთი უკვე „ბლექ სი არენას“ ტერიტორიაზე, სადაც დიდი ეკრანი იქნება დამონტაჟებული და კარები გაიღება 5 საათიდან და მათ შეეძლებათ 6 საათიდან ჩვეულებრივ იხილონ ფეხბურთი ამ არაჩვეულებრივ გარემოში და ფეხბურთით სიამოვნების შემდგომ უკვე შეეძლებათ შემობრძანდნენ დარბაზში და უკვე ელტონ ჯონის კონცერტით ისიამოვნონ.

რაც შეეხება საკონცერტო პროგრამას?
როგორც ვიცით, პლეილისტი ახლა დგება. ვიცით, რომ ეს იქნება 120 წუთის განმავლობაში, პლუს ანკორი, ეს უკვე ჩვენს მსმენელზე არის  დამოკიდებული რამდენ ბონუს სიმღერას შეასრულებს იგი. ფლეილისტი დაზუსტდება უკვე ხვალ, აუცილებლად, მაგრამ მინდა გითხრათ, რომ იმ ახალი სიმღერების გარდა ძალიან ბევრი, ძალიან ცნობილი ჰიტიც ინება შესრულებული, რითიც ის ასევე ცნობილია და ყველაზე გასახარი ის ფაქტია, რომ 2018 წელს ელტონ  კონის ხილვა ევროპის ტერიტორიაზე შეიძლება მხოლოდ ამ სცენაზე, „ბლექ სი არენაზე“, რაც ასევე ძალიან მნიშვნელოვანია ჩვენთვის და ერთიორად ზრდის ამ კონცერტის მნიშვნელობას. ძალიან ბევრი სტუმარიც გვყავს და აგერ მთავარი ინსტრუმენტი, რომლითაც ასევე ცნობილია ელტონ ჯონი. ეს გახლავთ სპეცილურად მისთვის დამზადებული იამახა როიალი. რამდენიმე როიალი აქვს მას, როგორც ყველამ  იცის სხვადასხვა ფერის. ერთი საერთოდ გამჭვირვალე, მაგრამ საქართველოში კონცერტისთვის ამოარჩია შავი როიალი, რომელიც ჩამოვიდა რამდენიმე დღის წინ და დღეს უკვე სცენაზე დამონტაჟდა და ისღა  დაგვრჩენია ვუსურვოთ ქართველებს, რომ ისიამოვნონ. კიდევ არის დარჩენილი რაღაც ბილეთები და დაიჯერეთ, რომ ნამდვილად ჩამოდის ელტონ ჯონი, აღარაფერი პრობლემა აღარ არის მიწ წინაშე და „ბლექ სი არენა“ მზად არის უმასპინძლოს ელტონ ჯონს.

